
      መበል 32 ዓመት ቁ.308                            ዓርቢ 25 ነሓሰ 2023            ገጻት 8 ዋጋ 2.00 ናቕፋ

ገጽ  3 ገጽ  3 ገጽ 5ገጽ 5 ገጽ  6ገጽ  6ገጽ  2ገጽ  2

ዋሕዲ ቫይታሚን ‘ሲ’ ኣብ ዋሕዲ ቫይታሚን ‘ሲ’ ኣብ 
ኣካላትናኣካላትና

ገጽ  7ገጽ  7

ደንደን፡ ሻምፕዮን ምዃና ደንደን፡ ሻምፕዮን ምዃና 
ኣፍሊጣኣፍሊጣ

ፕረዚደንት ኢሳይያስ፡ ኣብ ኣኼባ ብሪክስን መሻርኽቲ ሃገራትን መደረ ኣስሚዑ
ፕረዚደንት ኢሳይያስ ኣፈወርቂ፡ ትማሊ 

ኣብ ጆሃንስበርግ - ደቡብ ኣፍርቃ ኣብ 
ዝተቓንዐ ኣኼባ መራሕቲ ሃገራት 
ብሪክስን መሻርኽቲ ሃገራትን፡ መርገጺ 
ኤርትራ ኣብ ህልው ዘይፍትሓዊ ዓለማዊ 
ስርዓት ዘነጽር መደረ ኣስሚዑ።
ኣብ’ዚ ልዕሊ 65 መራሕቲ ሃገራትን 

መንግስታትን ከምኡ’ውን፡ ኣህጉራውያንን 
ዞባውያንን ውድባት ዝተሳተፍዎ ኣኼባ፡ 
ፕረዚደንት ኢሳይያስ፡ ንመንግስቲን 
ህዝቢን ሪፓብሊክ ደቡብ ኣፍሪቃ ስለ’ቲ 
ምውቕ እንግዶቶም ምስጋና ድሕሪ 
ምቕራብ፡ እዚ ርክብ’ዚ ኣህጉራዊ ማሕበረ-
ሰብ ኣብ ቀራና መንገዲ ኣብ ዝርከበሉ 
ኣዝዩ ጽንኩር እዋን ይቃናዕ ምህላው፣ 
እዚ ድማ ብሰንኪ’ቲ ኣብ ህልው ዓለማዊ 
መዋቕር ምሕደራ ብዝተኸስተ ፍሽለትን 
ዘይጸንባርን ዘይፍትሓውን ኣካይዳን 
ከምዝኾነ ገሊጹ።
ፕረዚደንት ኢሳይያስ ኣስዒቡ፡ ድሕሪ 

ካልኣይ ኲናት ዓለም ንዝማዕበለ 
‘ክልተ ቀጽራዊ ስርዓት’ ዝተክአ ‘እንኮ 
ቀጽራዊ ስርዓት’፡ ኣብ ዝሓለፈ 30 
ዓመታት፡ ንዓለምና ናብ ቀጻሊ ግጭትን 
ዘይምርግጋእን ሸሚምዋ ከምዝርከብ 
ብምጥቃስ፡ ኣብ’ዚ ጐይቶት ሃይመና፡ 
ዓለምና ርእያቶ ናብ ዘይትፈልጥ ዕንወት 
ዝደፍእሉ ዘለው እዋን፡ ዘይሕጋውን 
በይናውን እገዳታት ከም መሳርሒ 
ተጠቒሞም ነተን ናጽነተን ክዕቅባ ዝደልያ 
ሃገራት ንምቕጻዕ ዝጥቀምሉ ዘለው 
ምዃኑ ኣገንዚቡ።
ንገባቲ ዓለማዊ ስርዓት ብምቅዋም፡ 

ጸንባርን ፍትሓውን ዓለማዊ ስርዓት 
ክዉን ንምግባር ዝስማዕ ድምጺ እናበረኸ 
ይመጽእ ከምዘሎ ዘዘኻኸረ ፕረዚደንት 

ኢሳይያስ፡ ነዚ ክብርታት’ዚ ዝቘማ 
ብሪክስን ካልኦት ኣህጉራዊ ውድባትን 
ሓላፍነት ወሲደን ተጨባጢ ዕላማታትን 
ስትራተጅን ክውንና ከምዝግባእ 
ኣስሚርሉ።
ካብ 22 ነሓሰ ብዝተፈላለየ መልክዓት 

ክካየድ ዝቐነየ መበል 15 ዋዕላ መራሕቲ 
ኣባል ሃገራት ‘ብሪክስ’፡ ደምዳሚ ኣዋጅ 
ብምውጻእ ተዛዚሙ ኣሎ።
መስረትቲ ኣባላት ብሪክስ - ብራዚል፡ 

ሩስያ፡ ህንዲ፡ ቻይናን ደቡብ ኣፍሪቃን 
ኣብ መወዳእታ፡ ኣብ ቀዳማይ መድረኽ 
ምስፋሕ ናይ’ቲ ቀጽሪ፡ ካብ’ተን ንኣባልነት 
ወግዓዊ ሕቶ ኣቕሪበን ዝነበራ ልዕሊ 20 
ሃገራት፡ ንኣርጀንቲና፡ ግብጺ፡ ስዑድያ፡ 
ኢራን ሕቡራት ኢማራት ዓረብን 
ኢትዮጵያን ብወግዒ ክጽንበራ ወሲነን።

ደቡብ - ጨ/ሚ/ትምህርቲ፡ መደባት ዓመተ-ትምህርቲ 2022/23 ገምጊሙጨንፈር ሚኒስትሪ ትምህርቲ ዞባ 
ደቡብ፡ ብ18ን 19ን ነሓሰ ኩነታት ዓመተ-
ትምህርቲ 2022/23 ኣብ ዝገምገመሉ፡ 
መጠን ምሕላፍ 86 ሚእታዊት፡ መጠን 

ምቁራጽ 6 ሚእታዊት፡ መጠን ምትራፍ 
ድማ 8 ሚእታዊት ከምዝነበረ ገሊጹ።

ኣብ ከተማ መንደፈራ ኣብ ዝተኻየደ 
ገምጋም፡ ሓላፊ’ቲ ጨንፈር መምህር 

ህብትዝጊ ኪዳነ ኣብ ዘቕረቦ ጸብጻብ፡ 
ብጠቕላላ ኣብ ኩሉ ደረጃታት ልዕሊ 

231 ሽሕ ተመሃሮ 
ከምእተመዝገቡ፣ መጠን 
ምሕላፍ ኣብ መባእታ 93 
ሚእታዊት፡ ኣብ ማእከላይ 
ደረጃ 78 ሚእታዊት፡ ኣብ 
ካልኣይ ደረጃ ድማ - 75 
ሚእታዊት ምንባሩ ኣረዲኡ።
ኣብ 12 ንኡሳን ዞባታት 

ዝርከባ 28 ናይ ካልኣይ 
ደረጃ ኣብያተ-ትምህርቲ፡ 
5,183 ተመሃሮአን - ኣብ 
መበል 36 ዙርያ ናብ ሳዋ 
ከምዝሰደዳ፡ ኣብ መበል 35 
ዙርያ ካብ ዝተሳተፉ 3,400 

ተመሃሮ ድማ - 72 ወነንቲ ምሉእ ነጥቢ 
ሓዊስካ 631 ናይ ዲግሪ፡ 282 ናይ 
ዲፕሎማ ነጥቢ ከምዘምጽኡ ገሊጹ።
መደባት ትምህርቲ ንዓበይቲ ብዝምልከት፡ 

ካብ 5,835 ኣዴታት - እተን ልዕሊ 77 
ሚእታዊት ትምህርተን ዛዚመን።
ሓለፍቲ ትምህርቲ ኣብ ንኡሳን ዞባታት፡ 

ተራ ሕብረተ-ሰብ ኣብ መስርሕ ምምሃርን 
ምስትምሃርን ድሕሪ ምምጓስ፡ ዓቕሚ 
መማህራን ምብራኽ ቀዳምነት ክወሃቦ 
ሓቲቶም።
ዋና ዳይሬክተር ክፍሊ ማሕበራዊ 

ኣገልግሎት መምህር ቃልኣብ ተስፋስላሴ፡ 
ምሸታዊ ትምህርቲ ንምሕያል ክስራሓሉ፡ 
ወለዲ ደቆም ኣብ ምምእዛን ዝሕግዞም 
ትምህርቲ ክውደበሎም. . . ተላብዩ።

ጥዕናጥዕናጥዕናጥዕና
ሱሌማን ኣሕመድሱሌማን ኣሕመድ

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
  ብርሃነ ምሕረትኣብ

ቍ.ስ 116266 / 201820(2220)

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ
ተስፋልደት መብራህቱ

ቍ.ስ 201820 (2214) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.200454-07121322

ምልክታ 
ቍ.ስ. 125013 - ቍ.ሳ.ጶ. 1284

 ቤተልሄም ታደሰ
ፍርቱና ኤፍሬም

ለይ-ኣውት
ትንሱእ ፍስሃየ
ሳምራዊት ሃብተ

ቅሳነት ተወልደ

ዋሕዲ ቫይታሚን ‘ሲ’ ኣብ ኣካላትናምዕሩይ መኣዛ ዘለዎ ስርዓተ-ኣመጋግባ፡ 
ንኣካላትና ሓያሎ ጥቕምታት እዩ ዘለዎ። 
ብኣንጻሩ፡ መኣዛዊ ትሕዝቶ ዝጐደሎ 
ኣመጋግባ - ንኣካላዊ ብቕዓትናን ጥዕናናን 
ጐዳኢ እዩ። ኣካላትና ክረኽቦ ካብ ዝግብኦ 
መኣዛዊ ትሕዝቶ ምስ ዝጐድሎ፡ ናይ 
ባዕሉ ግብረ-መልሲ ስለ ዝገብር፡ እቲ 
ምልክታቱ ብቐሊሉ እዩ ዝገሃድ። ኣካላትና 
ዋሕዲ ቫይታሚን ምስ ዘጋጥሞ ዝገሃዱ 
ምልክታት፦
=> ብቐሊሉ ተሰባሪ ጸጉርን ጽፍሪ => ብቐሊሉ ተሰባሪ ጸጉርን ጽፍሪ 

ኣጻብዕትን፦ኣጻብዕትን፦ ‘ባዮቲን’ (biotin) ናይ 
ዝተባህለ ውህደት ቫይታሚን ዋሕዲ ምስ 
ዝህልወና፡  ጸጉርናን ጽፍሪ ኣጻብዕትናን 
ብቐሊሉ ተሰበርቲ እዮም ዝኾኑ። ‘ባዮቲን’ 
ቫይታሚን ‘ቢ-7’ ኮይኑ፡ ኣካላትና 
ንመግቢ ናብ ጸዓት ንምቕያር ዝሕግዝ 
ውህደት እዩ። 
=> መቑሰልቲ ኣፍን መንቃዕቲ ኣብ => መቑሰልቲ ኣፍን መንቃዕቲ ኣብ 

ጫፍ መኻፍቶ ኣፍን፦ጫፍ መኻፍቶ ኣፍን፦ መኻፍቶ ኣፍና 
ቈሲሉ ክንበልዕን ክንዛረብን ምስ ዘሸግረና፡ 
ጠንቁ ዋሕዲ ቫይታሚን ‘ቢ’ ክኸውን 
ይኽእል እዩ። 
=> ድኹም ናይ ምርኣይ ዓቕሚ ኣብ ግዜ => ድኹም ናይ ምርኣይ ዓቕሚ ኣብ ግዜ 

ለይቲ፦ለይቲ፦ እኹል ቫይታሚን ‘ኤ’ ዘለዎም 
መግብታት ምስ ዘይንወስድ፡ ድኹም ናይ 
ምርኣይ ዓቕሚ ኣብ ግዜ ለይቲ ከጋጥመና 
ይኽእል። 
=> ምቅርራፍ ቈርበት ርእስን ፎሮፎርን፦=> ምቅርራፍ ቈርበት ርእስን ፎሮፎርን፦ 

እዚ ጸገም’ዚ መብዛሕትኡ እዋን፡ ብሰንኪ 
ዋሕዲ ቫይታሚን እዩ ዘጋጥም። ትሑት 
ዓቐን ‘ዚንክ’ ኣብ ደም፡ ዋሕዲ ‘ኒያሲን’ 
(niacin) - ማለት ቫይታሚን ‘ቢ-3’፡ 
ዋሕዲ ‘ሪቦፍላቪን’ (riboflavin) - ማለት 
ቫይታሚን ‘ቢ-2’፡ ዋሕዲ ‘ፓይሪዶክሲን’ 
(pyridoxine) - ማለት ቫይታሚን ‘ቢ 
-6’ ምቅርራፍ ቈርበትን ፎሮፎርን ከስዕቡ 
ይኽእሉ።
=> መድመይቲ ግርጻን፦ ዋሕዲ 

ቫይታሚን ‘ሲ’ ዘለዎ ሰብ፡ ግርጻኑ 
ብቐሊሉ እዩ ዝደሚ። ቫይታሚን ‘ሲ’ 
መጉዳእቲ ኣጋጢሙና ኣብ ምሕዋይ 
ከምኡ’ውን ሕማም ናይ ምክልኻል 
ዓቕምና ኣብ ምጉልባት፣ ምምራዝ ሰብነት 
ኣብ ምክልኻል፡ ዝተጎድኡ ዋህዮታት ኣብ 
ምጽጋን. . . ወዘተ ልዑል ግደ እዩ ዘለዎ። 
እቲ ካልእ ከቢድ ሳዕቤን ዋሕዲ 

ቫይታሚን ‘ሲ’፡ ብሰንኩ ዝስዕብ ሕማም 

ደም - ማለት ሩጥባ (scurvy) እዩ። ሩጥባ 
- ሕማም ናይ ምክልኻል ዓቕሚ ኣካላትና 
የዳኽም፡ ጭዋዳታትናን ኣዕጽምትናን 
ይሃሲ። ከም ሳዕቤኑ ብቐሊሉ ድኻምን 
ምስልቻውን ይስመዓና።
ዋሕዲ ቫይታሚን ‘ሲ’ ዋሕዲ ቫይታሚን ‘ሲ’ 
ሩጥባ (Scurvy) - ብዋሕዲ ቫይታሚን 

‘ሲ’ ዝመጽእ ኣብ ደም ዝገሃድ ዓይነት 
ሕማም እዩ። 
ቫይታሚን ‘ሲ’ ወይ ድማ ‘ስኮርቢች 

ኣሲድ’ (ascorbic acid)፡ ኣገዳሲ መኣዛዊ 
መግቢ እዩ። ኣብ መስርሕን ኣሰራርዓን 
ዝተፈላለዩ ኣካላት ወዲ-ሰብ ልዑል ተራ 
እዩ ዝጻወት። ገለ ካብኦም ንምጥቃስ፦
  ‘ኮላጀን’ (collagen) ዝተባህለ ፕሮቲን 

የቕውም። እዚ ፕሮቲን’ዚ ቲሹታት ኣካላት 
ብዝግባእ ክራኸቡን ክመዓራረዩን ይሕግዝ። 
  ኣብ ኣካላትና ዝህሉ ዘየድሊ ኮሌስትሮልን 

ዝተኸዘነ ፕሮቲንን - ሜታቦላይዝ ንምግባር 
(ንምሕቃቕ) ይሕግዝ።    
  ‘ኣይረን’ ተመጽዩ ከም ዝተርፍ 

ይገብር። 
  ኣካላትና ከይምረዝ ይከላኸል።
  ዝተጐድአ ኣካላት ብቐሊሉ ከም ዝሓዊ 

ይገብር።
  ካብ ሓንጎል ብመንገዲ መትንታት 

ንዝፍኖ ተዘዝታዊ መልእኽቲ፡ ናብ መላእ 
ሰብነትና ኣብ ምትሕልላፍ ይነጥፍ።

ምልክታት ዋሕዲ ቫይታሚን ‘ሲ’ ምልክታት ዋሕዲ ቫይታሚን ‘ሲ’ 
እንታይ እዮም?እንታይ እዮም?
ከምቲ ቫይታሚን ‘ሲ’ ኣብ ኣካላትና 

ልዑል ተራ ዝህልዎ፡ ሕጽረት ናይ’ዚ መኣዛ 
እዚ ድማ - ኣብ ኣካላትና ሓያሎ ጥዕናዊ 
ጸገማት እዩ ዝፈጥር። ምልክታቱ ድማ 
ብቐሊሉ እዩ ዝገሃድ። 
እቲ ምልክት፡ እቲ ሕጽረት ቫይታሚን 

‘ሲ’ ካብ ዘጋጥም ኣርባዕተ ሰሙናት 
እንተቐጺሉ እዩ ክርአ ዝጅምር። እቲ 
ምልክት እናማዕበለን ኣብ ኣካላት ከቢድ 
ጉድኣት ይፈጥር ከም ዘሎ ንምልላይ ግና፡ 
ሰለስተ ወይ ልዕሊኡ ኣዋርሕ የድሊ።
ቀዲሞም ዝርአዩ ምልክታት ሕማም ቀዲሞም ዝርአዩ ምልክታት ሕማም 

ሩጥባ፦ሩጥባ፦
* ድኻም፡
* ክትገልጾ ዘይከኣል ምስልቻው፡
* ምጉዳል ሸውሃት፡

* ብቐሊሉ ምሕራቕን ምንዳርን፡
* ቃንዛን ሰሓን መሓውር፡
* ረስኒ፡
* ምቅርራፍ ቈርበትን ምርጋፍ ጸጉሪ 

ርእስን. . . ወዘተ ይጥቀሱ።

ካብ ሓደ ክሳብ ሰለስተ ኣዋርሕ ንደሓር 
ኣብ ዘሎ ግዜ ዝርአዩ ምልክልታት፡-
* ‘ኣነሚያ’ (anemia) - ደም ስሑው 

ቀያሕቲ ዋህዮታትን ሄሞግሎቢንን ክህልዎ 
ይጅምር፡
* ነድሪ ግርጻን (gingivitis) - ግርጻን 

ክረቅቕን ደም ከም ዝሰረበ ዘመልክት 
ክቐይሕን ይጅምር። ኣብ’ዚ፡ እቲ ግርጻን 
ብቐሊሉ ክደሚን ክቈስልን ይርአ፡
* መድመይቲ ቈርበት (skin hem-

orrhages) - ቀጻሊ ትሕተ ቈርበታዊ 
መድመይቲ የጋጥም፡
* ምምሽማሽ ኣስናን (tooth decay)፡
* ምስብባርን ምጥንናግን ጸጉሪ ርእሲ፡
* ብቐሊሉ ዝህሰ መላግቦ ኣዕጽምቲ፡
* ሕጽረት እስትንፋስ፡
* ቃንዛ ኣፍ-ልቢ፡
* ምስሓው ፈሳሲ ዓይኒን ሰሓን፡
* ቁስሊ ብቐሊሉ ዘይምሕዋይ ከምኡ’ውን 

ምጉዳል ሕማም ናይ ምክልኻል ዓቕሚ 
ኣካላት፡
* ተኣፋፍነት ንብርሃን፡
* ብንጹር ዘይምርኣይ (blurred vision)፡
* ተደጋጋሚ ቃንዛ ርእሲ. . . ወዘተ 

ይጥቀሱ።

ሕማም ሩጥባ ብኣጋኡ ኣለሊኻ ክትፍውሶ 
ምስ ዘይከኣል፡ ንህይወት ዝፈታትን ዝበኣሰ 
ጥዕናዊ ጸገም ከስዕብ ይኽእል እዩ። እቲ 
ሕማም ምስ ዘይፍወስ፡ ኣብ ዝተናውሐ 
እዋን ክፈጥሮ ዝኽእል ዝተሓላለኸ 
ምልክታት እዞም ዝስዕቡ እዮም።
  ከቢድ ሕማም ወይቦ - ምብጫው 

ቈርበት ሰብነትን ዓይንን፡
  ከቢድ ቃንዛ ኣካላትን ብቐሊሉ 

ምድካም ሰብነትን፡
  ‘ሄሞላይሲስ’ (hemolysis) -‘ሄሞላይሲስ’ (hemolysis) - ዓይነት 

ኣነሚያ ኮይኑ፡ ቀያሕቲ ዋህዮታት ደም 
ብቑጽሪ ኣዝዮም ክውሕዱን ንጥፈታቶም 
ክጐድልን እንከሎ የመልክት፡
  ብቐሊሉ ምስብባርን ምምላቚን ኣስናን፡
  ክቱር ረስኒ፡
  ከቢድ ቃንዛ ጻዕዳ ኢድን እግርን፡
  ምንፍርፋር (convulsions)፡
  ፍሽለት ኣካላት (organ failure)፡
  ምህትፍታፍ (delirium)፡
  ዕውለት (coma)፡
  ኣብ መወዳእታ ሞት (death)።

ሩጥባ ኣብ ህጻናትሩጥባ ኣብ ህጻናት
ሩጥባ ዝሓመሙ ህጻናት ሓራቓት፡ 

ጭኑቓት ይዀኑ። ብቐሊሉ ከኣ 
ኣይሃድኡን እዮም። ኣካላቶም እውን 
ይለምስ። ወይ’ውን ገለ ካብ መሓውሮም 
ካብ ግቡእ ቅርጹ ክወጽእ ይርአ - 
ይስንክሉ። ብተወሳኺ፡ እቶም ህጻናት 
ዝሕቱል ምዕባለ/ዕብየት እዮም ዘርእዩ። 
ብቐሊሉ ተሰባሪ ዝኾነ ኣዕጽምቲ ይውንኑ። 
ኣካላቶም ብቐሊሉ ይደሚ።
ንሕማም ሩጥባ ተኣፈፍቲ ዝኾኑ ህጻናት፡ንሕማም ሩጥባ ተኣፈፍቲ ዝኾኑ ህጻናት፡

* ዝተመጣጠነ መግቢ ካብ ዘይትወስድ 
ኣደ ዝውለዱ፡
* ብግቡእ ተኣልዮም ዘይዓበዩ፡
* መግቢ ናይ ምሕቃቕ፡ እቲ ዝሓቐቐ 

መግቢ ድማ ብግቡእ ናይ ምምጻይ ዓቕሚ 
ዘይብሎም፡
* ናይ ኣመጋግባ ጉድለት ዘለዎም 

እዮም።

ብሕማም ሩጥባ ናይ ምጥቃዕ ዘሎ ብሕማም ሩጥባ ናይ ምጥቃዕ ዘሎ 
ተኽእሎታትተኽእሎታት
ኣካላትና ቫይታሚን ‘ሲ’ ኣይሰርሕን እዩ። 

እዚ ማለት፡ ኩሉ ኣካላትና ዘድልዮ ዓቐን 
ቫይታሚን ‘ሲ’ ካብቲ እንምገቦን እንሰትዮን 
ኢና ክንረኽቦ እንኽእል። 
መብዛሕትኦም ብሕማም ሩጥባ ዝጥቅዑ 

ሰባት፡ እኹል ቀረብ ሓዲሽ ፍሩታን 
ኣሕምልትን ዘይረኽቡ ወይ’ውን ጥዕና 
ዘለዎ ኣመግግባ ዘየዘውትሩ እዮም። ዕድመ፡ 
ልምዳዊ ኩነታት ኣነባብራናን እንወስዶ 
ዓይነት መድሃኒትን፡ ብሕማም ሩጥባ 
ክንጥቃዕ ንዘለና ተኽእሎታት የዛይዶ እዩ።
  ህጻናትን ልዕሊ 65 ዓመት ዝዕድሚኦም 

ሽማግለታትን፡
  መዓልታዊ ኣልኮላዊ መስተ ዝወስዱ 

ሰባት፡
  ሓሽሽን ዘይሕጋዊ መድሃኒትን 

ዘዘውትሩ ሰባት፡
  ብብሕትውና ዝተዋሕጡ ሰባት፡
  ዝተወሰነ ዓይነት ኣመጋግባ ዘዘውትሩ 

ሰባት፡
  ስደተኛታትን ግዳም ሓደርን፡
  እኹል ቀረብ ኣሕምልትን ፍረታትን 

ኣብ ዘይርከቦ ከባቢ ዝነብሩ ሰባት፡
  ናይ ኣእምሮ ጸገም ዘለዎም ግዳያት፡
  ኣካለ ስንኩላን፡
  መግቢ ናይ ምሕቃቕ (ሜታቦላይዝ 

ናይ ምግባር) ጸገም ዘለዎም ሰባት፡
  ቀጻሊ ውጸኣት ዝሕዞም ሰባት፡
  ድርቀት ዘለዎም ሰባት፡
  ኣትከኽቲ ሽጋራ፡
  ሕማም ኩሊት ዘለዎም ሰባት. . . 

ወዘተ ብሩጥባ ክጥቅዑ ዘለዎም ተኽእሎ 
ዝለዓለ እዩ።

ፍወሳፍወሳ
ሕማም ሩጥባ፡ ንኽትፍውሶ ብዙሕ 

ኣጸጋሚ ከም ዘይኮነ እዮም ሓካይም 
ዝዛረቡ። እዚ ግና፡ እቲ ሕማም ኣብ 
ዝተሓተ ደረጃኡ ምስ ዝህሉ እዩ። 
ቫይታሚን ‘ሲ’ ካብ ሓያሎ ኣሕምልትን 
ፍረታትን ክንረኽቦ እንኽእል መኣዛ እዩ። 
ስለ’ዚ፡ ቀሊል ዝኾነ ሕማም ሩጥባ ምስ 
እትሓምም ኣብ መዓልቲ ልዕሊ ሓሙሽተ 
ሳዕ ኣሕምልትን ፍረታትን ዘለዎ መግቢ 
ክትወስድ ይምከር። 
እቲ ሕማም ኣብ ዘለዓለ ደረጃኡ ደይቡ 

ከቢድ ምስ ዝኸውን ግና፡ ናብ ሕክምና 
ብምኻድ ኣድላዪ ዝኾነ ክንክን ክትገብር 
ከም ዘለካ ኣይትዘንግዕ።
ምምሕያሽ ምምሕያሽ 
ብሕማም ሩጥባ ዝተጠቕዐ ሰብ፡ ሕክምናዊ 

ፍወሳ ክግበረሉ እንከሎ ቀልጢፉ እዩ 

ምምሕያሽ ዘምጽእ። 
= ቃንዛ፡
= ድኻም፡
= ምድንጋር፡
= ቃንዛ ርእሲ፣ ኩሎም እዚኦም 

ምልክታት - ፍወሳ ኣብ ዝጀመርካሉ 
ውሑዳት መዓልታት ክመሓየሹ ይረኣዩ።

መዓልታዊ ክንወስዶ ዝግበኣና ቫይታሚን መዓልታዊ ክንወስዶ ዝግበኣና ቫይታሚን 
‘ሲ’‘ሲ’
=> ክሳብ 6 ኣዋርሕ ዝዕድሚኦም ህጻናት 

(ክልቲኦ ጾታ)፡ ክሳብ 40 ሚሊ ግራም፡
=> ካብ 7 ክሳብ 12 ኣዋርሕ ዝዕድሚኦም 

ህጻናት (ክልቲኡ ጾታ)፡ ክሳብ 50 ሚሊ 
ግራም፡
=> ካብ 1 ክሳብ 3 ዓመት ዝዕድሚኦም 

ህጻናት (ክልቲኡ ጾታ)፡ ክሳብ 15 ሚሊ 
ግራም፡
=> ካብ 4 ክሳብ 8 ዓመት ዝዕድሚኦም 

ህጻናት (ክልቲኡ ጾታ)፡ ክሳብ 25 ሚሊ 
ግራም፡
=> ካብ 9 ክሳብ 13 ዓመት ዝዕድሚኦም 

ህጻናት (ክልቲኡ ጾታ)፡ ክሳብ 45 ሚሊ 
ግራም፡
=> ካብ 14 ክሳብ 18 ዓመት 

ዝዕድሚኦም፡ ደቂ-ተባዕትዮ 75 ሚሊ 
ግራም ደቂ-ኣንስትዮ ድማ 65 ሚሊ ግራም 
የድልዮም። እታ ኣብ 18 ዓመት ዕድመ 
እትርከብ ጓል-ኣንስተይቲ ነፍሰ-ጾር ምስ 
እትኸውን፡ 80 ሚሊ ግራም፡ ተጥቡ እንተላ 
ድማ 115 ሚሊ ግራም ቫይታሚን ‘ሲ’ 
የድልያ።
=>  ካብ 19 ዓመት ንላዕሊ ዝዕድሚኦም፡ 

ደቂ-ተባዕትዮ 90 ሚሊ ግራም ደቂ-ኣንስትዮ 
ድማ 70 ሚሊ ግራም የድልዮም። እታ 
ጓል-ኣንስተይቲ ነፍሰ-ጾር ምስ እትኸውን 
85 ሚሊ ግራም፡ ተጥቡ እንተኾይና ድማ 
120 ሚሊ ግራም ቫይታሚን ‘ሲ’ የድልያ።
ሽጋራ ዘትክኹ ሰባት ካብቶም ዘየትክኹ 

ብ35 ሚሊ ግራም ዝዛይድ ቫይታሚን ‘ሲ’ 
መዓልታዊ ክወስዱ ከም ዘለዎም ይምከር።

ምንጪ ቫይታሚን ‘ሲ’ምንጪ ቫይታሚን ‘ሲ’
‘ሲትሩስ’ (Citrus) ተባሂሎም ዝጽውዑ 

ከም ኣራንሺን ለሚንን ዝኣመሰሉ 
ፍረታት፡ ልዑል ትሕዝቶ ቫይታሚን ‘ሲ’ 
እዩ ዘለዎም። ካልኦት ልዑል ትሕዝቶ 
ቫይታሚን ‘ሲ’ ዘለዎም መግብታት፦
  ዘይቱንን ፓፓዮን፡ ዘይቱንን ፓፓዮን፡
  ከም ቆስጣ፡ ሳላጣን ስፒናቺን ዝኣመሰሉ 

ቈጻላት ኣሕምልቲ፡
  ካውሎ፡
  ስትረውቤሪ፡
  ፒናፕልን ማንጉስን፡
  ኮሚደረ (ብፍላይ ጽማቚ)፡
  ድንሽ. . . ወዘተ ምጥቃስ ይከኣል።
ቫይታሚን ‘ሲ’ ኣብ ማይ ናይ ምሕቃቕ 

ባህሪ ኣለዎ። ብብዝሒ ምብሳል፡ ምዕሻግን 
ነዊሕ መዓልታት ምዕቃብን ነቲ መኣዛኡ 
የጥፍኦ እዩ። ስለ’ዚ፡ ቫታሚን ‘ሲ’ ትሕዝቶ 
ዘለዎም መግብታት፡ ብግቡእ ኣጽሪናን 
ኣምኪንናን ብጥሪኦም ወይ ብዙሕ ሓዊ 
ከየህረምና ክንወስዶም ይግባእ።

ማህደር ጀጋኑማህደር ጀጋኑማህደር ጀጋኑማህደር ጀጋኑ
ሽሞንዲ ዑቕባሚካኤል ሽሞንዲ ዑቕባሚካኤል 

ካብ ጀዛን ክሳብ ዓረዛን ግዝግዛን
ኣብ ዓንቀጽ መበል 23 ክፋል ናይ’ዚ 

ኣርእስቲ’ዚ፡ እቲ ኣብ ክሳድ መስሓሊት 
ኣድብዩ ዝተጸበየ መድፍዓጂ ኣርፒጂ 
ብሰንኪ ተክኒካዊ ጸገም ነታ ቀዳመይቲ 
ታንኪ ጸላኢ ከቃጽላ ስለ ዘይከኣለ ከም 
ዘምለጠት፣ ድሕሪኣ ስዒባ ንዝመጽኣቶ 
ዙ-23 ዝዓጠቐት ሲሲፒ ምስ ኣቃጸላ ግን፡ 
ጽርግያ ከም እተዓጸወ፣ እንተዀነ፡ ኣጋር 
ሰራዊት ጸላኢ ካብ ማካይኑ ብምውራድ 
ጕዕዞኡ ብእግሪ ናብ ከረን ንምቕጻል ኣብ 
ልዕሊ ተጋደልቲ ተወሳኺ ናይ ድሕሪት 
ጸቕጢ ከም ዝፈጠረ፣ ኣብ ሕክምና ክፍለ 
ሰራዊት ሀካኖ እውን ንሓደጋ ዘቃልዕ 
ኵነት ብምፍጣሩ፡ ሓለፍቲ ናይቲ ኣሃዱ 
ሓገዝ ሰራዊት ከም ዝጠለቡ፣ እንተዀነ፡ 
“እቲ ጸገም ኣብ ኵሉ’ዩ ዘሎ፣ ዝከኣለኩም 
ጥራይ ግበሩ፡” ዝብል መልሲ ካብ እዚ 
ክፍለ-ሰራዊት ከም ዝተዋህቡ ተሪኽና። 
መቐጸልታኡ እንሆ፦
ኵነታት መስሓሊት፡ ብሓፈሻ ኣብ ክፍለ 

ሰራዊት 52 ተፈጢሩ ዝነበረ ጸቕጢ- 
ብዓይኒ ላዕለዎት ሓለፍቲ ሰራዊት ህዝባዊ 
ግንባር ከመይ ይጥመትን ይከታተሉዎን 
ከም ዝነበሩ ንምፍላጥ፡ ነታ ኣብቲ ግዜ’ቲ 
ብተሓጋጋዚ ጠቕላሊ ሓለቓ ስታፍ ግንባር 
ናቕፋ - ናብ ሓሙሽተ ኣዘዝቲ ክፍላተ 
ሰራዊት ዝተላእከት ህጽጽቲ መልእኽቲ 
ከም ዘላታ ኣብዚ ምቕራባ ሓፈሻዊ ስእሊ 
ክትህብ ትኽእል ተኸውን እያ። እታ 
መልእኽቲ ኣብ 18 መጋቢት 1988 
ሰዓት 24፡00 - ናብ ውጩ፡ ዓሊ እብርሂም፡ 
ጠዊል፡ ሮመዳንን ፍሊጶስን ዝተላእከት 
ኮይና፡ ከም’ዚ ዝስዕብ ከኣ ትብል፦ 
“ጸላኢ ብመስሓሊት ናይ ምፍንጣስ 

መደቡ እናዛየደ ይኸይድ ኣሎ፣ ካብ 
መንጥር ክልተ ብርጌዳት፡ ኣብ መስመር 
ኣቝርደት ካብ ዝተሰለፉ ሰንጥቕን ሓደ 
ታንከኛ ብርጌድን፡ ካብ 22 ክፍለ-ጦር 
ሓደ ወይ ክልተ ብርጌዳት፡ 15 ክፍለ-
ጦር ብምልኡ፡ 39 ክፍለ-ጦር፡ 7ይ 
ኣየር ወለድ ብርጌድ፡ 27 ሚካናይዝድ 
ብርጌድን ካልኦት ዘይነጸሩ ብርጌዳትን 
ኣሰሊፉ ኣፍዓበት ንኽኣቱ ኣብ ከባቢ 
መስሓሊት ኣኪቡዎም ኣሎ። . . .ብወገንና 
ግን ኣፍዓበት ናይ ምቍጽጻር መደብ 
ይደናጐ ኣሎ፣ ጽባሕ ንግሆ ሰዓት 8፡00 
ክንውድኦ እንተ ዘይክኢልና፡ ክ/ሰራዊት 
52 ንበይኑ ነዚ ዘርዚረዮ ዘለኹ ናይ ጸላኢ 
ሓይሊ ክገጥሞ ልዕሊ ዓቕሙ ስለ ዝኸውን 
ኣሉታዊ ሳዕቤን ከኸትል እዩ፡” ትብል።
እዚ ሓበሬታ’ዚ፡ ንጽል መልእኽቲ ዝሓዘለ 

ጥራይ ኣይመስልን። ልዕሊ’ቲ ልሙድ 
ምምጋብ ጽጹይ ሓበሬታ ንመራሕቲ 
ውግእ፡ “ጭራ ነብሪ ኣይትሓዝ፡ ካብ 
ሓዝካ ግን ኣይትፈኑ” ዝመስል እውን 
ኣለዎ። ብፍላይ እቲ ኣብ ሓደገኛ ከባቢ 
ኣትዩ ዝዋጋእ ዝነበረ ክፍለ-ሰራዊት 

መበል 24 ክፋል

52 ናይ ህዝባዊ ግንባር፡ ንድሕሪት ናይ 
ምጥማት ዕድል ከም ዘይብሉ ኵላቶም 
መራሕቲ ውግእ ብዝግባእ ተገንዚቦም 
ብፍጥነት ንቕድሚት ክግስግሱ ዘተሓሳስበ 
መልእኽቲ እዩ።    
ብርግጽ፡ ክሳብ 19 መጋቢት ኣብ ዘሎ 

ግዜ ኣፍዓበት ሓራ ኮይና ከፊል ንብረትን 
ሰራዊትን ናደው እዝ’ውን ተደምሲሱ 
ቀዳማይ ሸቶ ብዓወት ተዓጽዩ እዩ። ግን፡ 
ስርሒት ሓመድ ድበ ናደው ምልኣት 
ብዘለዎን ብዘስተንክር ዓወትን ክዛዘም 
እንተዀይኑ፡ እቲ ኣብ መስሓሊት፡ ብሓፈሻ 
ኣብ ክፍለ-ሰራዊት 52 ተፈጢሩ ዝነበረ 
ወጥሪ ተፈዊሱ ብረብሓ ውድብ ክዛዘም 
ነይሩዎ። ማለት፡ ነቲ ንብረቱን ሰቡን ሒዙ 
ኣብ መስሓሊት ከምልጥ ዝከራኸር ዝነበረ 
ክፋል ሰራዊት ናደው ኣብ ቍጽጽር 
ብምውዓል ጥራይ ዘይኰነ፡ ሰብኣዊ ክሳራ 
ሰራዊት ህዝባዊ ግንባር ልዕሊ ትጽቢት 
ንኸይከይድ እውን ኣብ መስሓሊት 
ህጹጽ ስጉምቲ ክውሰድ ነይሩዎ። በዚ 
ምኽንያት፡ ድሕሪ ምሕራር ኣፍዓበት 
ነዚ ረብሓታት’ዚ ብተግባር ንምርግጋጽ 
ብቐዳምነት ተልእኾ ዝወሰዱ ኣሃዱታት፡ 
ሓይልታት ክፍለ-ሰራዊት 61 ምስ ሓደ 
ቦጦሎኒ ናይ ክፍለ-ሰራዊት 52 ነበሩ። 
እዞም ሓይልታት’ዚኣቶም ኣብ ኣፍዓበት 
ከይተደናጐዩ ቀጥታ ሽዑ መዓልቲ ናብ 
መስሓሊት ተንቀሳቐሱ።
ኣብቲ ሰዓት’ቲ ግን፡ ካብ ኣፍዓበት ናብ 

ግዝግዛን መስሓሊትን ማካይን ተሳፊርካ 
ሰተት ኢልካ ክብጻሕ ዝከኣል ኣይነበረን። 
ምኽንያቱ፡ ኣብ መስመር ጽርግያ ኣፍዓበት-
ግዝግዛ ጸላኢ ተዘርኡዎ ኣሎ። ዋላ’ኳ 
ኣብ ህድማ ዝነበረ ዝተሳዕረ ሰራዊት 
ይዅን’ምበር ንምስንኻል ዝኸውን 
ተኽእሎታት ነይሩዎ። ካብ ኵሉ ኣጸጋሚ 
ዝነበረ ነገር፡ ተጋደልቲ ጽዒንካ ህጹጽ 
ስጉምቲ ንኸይውሰድ እተን ካብ ኣፍዓበት 
ሃዲመን ናብ ከረን ንኽኣትዋ ዝተበገሳ 
ተሽከርከርቲ ጸላኢ ንጽርግያ ዓጽየንኦ ኣብ 
ቀልሃመት-ፈልቀጣይር ተረግሪገን ነበራ። 
በዚ ምኽንያት’ዚ እቲ ንኽፍለ ሰራዊት 
52 ተኪኡ ብፍላይ ንግንባር መስሓሊት 
ከውሕስ ሓላፍነት ዝወሰደ ሓይልታት፡ 
ንዝተወሰና ሰዓታት ኣብ ኣፍዓበት ድሕሪ 
ምውድዳብ፡ ኣብ ከባቢ ሰዓት 15፡00 
ብእግሩ ነቐለ።
ነቲ ናብ መስሓሊት ዝምርሽ ዝነበረ 

ሰራዊት ኣብ መንገዱ ዘጋጥሞ ዝነበረ 
ትርኢት በበይኑ ዓይነታት እዩ። ወቕዒ 
ጸሓይ ጾመርብዓ በርቲዑዎ ፈቐዶ 
ቆጣቝጢ ዘጽለለ ሰራዊት ጸላኢ፣ እተን 
ተሽከርከርቲ ንህድማ ክቀዳደማ ክብላ 
ዝሓምተላኦም ሰባት፣ ኣብ ወሰናስን 
ጽርግያ ዝተገምበዋ ማካይን…  ይመስል 
ነበረ። ተጋደልቲ ተጓዒዞም ኣብ ቀልሃመት 

ክበጽሑ ጸሓይ ዓረቦም። ስለ ዝጸልመተ 
ኸኣ ነቲ ዘይጸረየ መንገዲ ብሃሰሰለባም 
ክትጓዓዞ ስለ ዘይከኣል ሰራዊት ኣብኡ 
ሓደረ።
ንጽባሒቱ ንግሆ ተጋደልቲ ጕዕዞኦም 

ብምቕጻል ብስንጭሮ ፈልቀጣይርን 
ቆጋይን ክሓልፉ ከለዉ፡ ብማእከል’ቲ እልቢ 
ዘይነበሮ ኣብ እግሪ መካይንን ቆጣቝጥን 
ዝተሸጎጠ ሰራዊት ጸላኢ ጥሒሶም ይሓልፉ 
ነበሩ። ኣብ መንጎ’ቶም ወተሃደራት፡ 
ብዙሓት ሲቭል ሰራሕተኛታት - ከም 
መራሕቲ ማካይንን መጋቦ ሰራዊትን 
- ምስ ቆልዓ-ሰበይቲ ስድራቤታት 
ወተሃደራትን ኣዕለቕሊቑ ነበረ። ኣብ 
መጽሓፍ ዝኽርታት ሓመድ ድበ ናደው 
ንኡስ ኣርእስቲ “ዓሊ እብርሂምን ግንባር 
ናቕፋን” ሽዑ ኣብ ጎድኒ ስዉእ ዓሊ 
እብርሂም ዝተጓዕዘ ተጋዳላይ ጳውሎስ 
ክብርኣብ ምስ ጸሓፊ እቲ ዛንታ ዕላል 
ገይሩ ነይሩ። ነቲ ኣብ መንገዲ ከባቢ 
ቆጋይ ተፈጢሩ ዝነበረ ኵነታት ከኣ ስእላዊ 
ብዝመስል ኣገባብ ገሊጹዎ ንረኽቦ። ካብ 
መንጎ ትረኻኡ፡ ሓንቲ ካብተን ኣብ 
መንጎ ሰራዊት ጸላኢ ዝነበራ ሲቪል 
ደቀንስትዮ፡ ኣብቲ በረኻ ሕማም ሕርሲ 
ስለ ዝተታሕዘት፡ ሃይለ (ወዲ-ጸጉ) ዝበሃል 
ኣጋር ሓኪም ተጋዳላይ ከም ስርዓት 
ዕትብቲ ቆሪጹ ነቲ ህጻን ከም ዘሕቆፋ 
ይገልጽ። እቶም ሲቭል ሰራሕተኛታት 
እውን፡ ኣብ መንገዲ እናተኣኻኸቡ ጻዕዳ 
ጨርቂ (ባንደራ) ፈልፈል እናበሉ ጽርግያ 
ተኸቲሎም ናብ ከረን ተጓዕዙ።
መጥቃዕቲ ነፈርቲ ውግእ ጸላኢ ኸኣ፡ 

ናብቲ ህልኽ ዝመልኦ ውግእ ናይ 
መስሓሊት ካብ ምትኳር ሓሊፈን፡ ብፍላይ 
ካብ ድሕሪ ቀትሪ ናይ ዕለት 20 ነተን 
ኣብ ፈልቀጣይር ተዓጊተን ደው ዝበላ 
ታንክታትን ቢኤም-21ን ክሃርምአን 
ጀመራ። ከም ሳዕቤኑ ኸኣ ገለ ካብተን 
ታንክታትን ኦራላትን ክቃጸላ ኸኣላ። 
እቲ ኣብ ሻምብቆታት ብረት ዝጎረሰ - 
ንኽትኰስ ዝተዳለወ-ሮኬታት ቢኤም-21 
እውን ብድፍኢት ናይቲ ቃጸሎ ካብ 
ሻምብቆታቱ ተተኲሱ ኣብቲ ጎቦታት 
ክሃርምን ንሰማይ ክበርርን ተራእየ። 
ክኢላታት ኣባላት ሰንጥቕ ሚካናዝድ 
ህዝባዊ ግንባርን ጋራጅን ተጋደልቲ 
ብወገኖም፡ ኣብ ውሽጢ ከምዚ ዝበለ 
ሓደጋ ኣትዮም ነቲ ሓድሽ ዝተማረኸ 
ኣጽዋር ኣብ ምውጽኡ ተቐዳደሙ።
መራሒ መስርዕ በረቐ ተስፋይ፡ -እቲ ኣብ 

ዕለት 19 ለይቲ ኣብ ከባቢ ግዝግዛ ኣፍ ልቡ 
ተሃሪሙ ኣብ ማእከል ወታሃደራት ጸላኢ 
ዝተረፈ ተጋዳላይ- ኣጽሊሉሉ ኣብ ዝነበረ 
ቦታ ኮይኑ ነቶም ካብ ኣፍዓበት ተጓዒዞም 
ዝመጽኡ ብጾት ክሓልፉ ረኣዮም። ንሱ፡ 
ገና ክሳብ ዕለት 20 ናብ ብጾቱ ተጸንቢሩ 
ረዲኤት ኣይረኸበን ጸኒሑ።  ተሃሪሙ 
ድሕሪ ምውዳቑ፡ ብዕድል ናብኡ ቀሪቡ 
ዝፈተሾ ወተሃደር ኣይነበረን። ነብሱ 
ይፈልጥ ስለ ዝነበረ ግን፡ ካብቶም ኣብ 
ጥቓኡ ዝወደቑ ምውታት ወተሃደራት 
ቀጠልያ ክዳን ቀይሩ ተንፋሒኹ ናብቶም 
ኣቝጽልቲ ዓዳይ ከልግስ እናተደናደነ ኸሎ 
ምንቅስቓስ ናይ ሓደ ወተሃደር ጸላኢ 
ተመልከተ። በረቐ በቲ ምንቅስቓስ’ቲ 
ኣይተዳህለን፣ በቲ ቋንቋኦም ገይሩ፡ 
“ኣታ! ናይ መን ኣሃዱ ኢኻ? ሓላፊኻ? 
… ” ክብል ብድፍረት ሓተቶ’ሞ እቲ 
ወተሃደር ዝርዝር ኣቢሉ ገለጸሉ። ድሕሪ’ዚ 

መራሒ መስርዕ በረቐ ተስፋይ፡ ምሉእ 
ርእሰ ምትእምማን ተሰመዖ። ዘተኣማምን 
መንቀሳቐሲ መንነት ከም ዝሓዘ ብዘይ 
ስክፍታ በርባዕተ መሓውሩ ቀስ እናበለ 
ናብቲ ኣቝጽልቲ ተጸጊዑ ተመሳሰለ። 
ንጽባሒቱ ጸሓይ ምስ መረረ ግን፡ ጽላል 

ዝደለዩ ሓደ-ኽልተ ወተሃደራት ናብቲ 
ዝነበሮ ቦታ ተጸግዑ። ከም ገለ ንዝሓተቶ 
ወተሃደር ከኣ ነታ ኣቐዲሙ ሓቲቱ ካብ 
ወገኖም ዝረኸባ ኣድራሻ ተጠቒሙ ናይ 
ሓሶት መንነቱ እናገለጸ፡ ከም ብጻዮም ኣብ 
ምድንጋጽ ከም ዝወድቁ ገበሮም። “ኣጆኻ 
በል ክንተሓጋገዝ ኢና” እናበሉ ኸኣ 
እቶም ጸላእቲ ሞራል ክህቡዎ ጀመሩ። 
ብኸም’ዚ ዝበለ ጥበብ ክሳብ ድሕሪ ቐትሪ 
ናይ 20 መጋቢት ህይወቱ ዓቂቡ ተጸበየ።
ኣብዚ ዝተገልጸ ሰዓታት ግን፡ ካብ 

መንጎ’ቶም ካብ ኣፍዓበት ተበጊሶም ናብ 
ምርብራብ ውግእ መስሓሊት ከርክቡ 
ብእግሪ ተጓዒዞም ኣብቲ ቦታ ዝበጽሑ 
ተጋደልቲ ናይ ክፍለ ሰራዊት 52 ናይ 
ሓደ ብቐረባ ዝፈልጦ ስም ተጋዳላይ ጸዊዑ 
ክረድኡዎ ሓበረ። እቶም ተጋደልቲ ኸኣ 
ነቶም ወተሃደራት ማሪኾም ንዕኡ’ውን 
ኣልዓልዎ።
በረቐ፡ ድሒሩ ኣብ ብርጌድ 19 ናይ ክ/

ሰራዊት 52 እዩ ተመዲቡ። እታ ብርጌድ፡ 
ንስርዓት ደርግ ኣብ ምድኻም ምስ ወያነ 
ተሓጋጊዝካ ንኸተማ ሽረ (ኢትዮጵያ) ካብ 
ሰራዊት ደርግ ሓራ ንምውጻእ ብ1989 
ካብ ኤርትራ ናብ ትግራይ ተጓዒዛ ነበረት። 
ኣብቲ ተልእኾ’ቲ በረቐ፡ ቍንጣሮ ሓመድ 
ኤርትራ ቋጺሩ ናብ ምድሪ ትግራይ 
ኣተወ። ኣብቲ ውግእ ተሰዊኡ ክቕበር 
ከሎ ኸኣ፡ ከም ለበዋኡ ኣብ ልዕሊ ሬሳኡ 
ሓመድ ኤርትራ ተነስኒሱሉ ብኽብሪ 
ተቐብረ። ንጅግንነታዊ ኣበርክቶ በረቐ 
ተስፋይ ዝገልጽ ዛንታ፡ ኣብ መጽሓፍ 
መፈጸምታ፡ “ሓመድ ሃገረይ” ዝብል 
ኣርእስቲ ተዋሂቡዎ ብሰፊሑ ተተሪኹ 
ኣሎ።
ነተን ካብ ኣፍዓበት ነቒለን ናብ መስሓሊት 

ንምብጻሕ ኣብ ጕዕዞ ዝነበራ ሓይልታት፡ 
“ዝዀነ ተጋዳላይ ኣንጻር’ቲ ኣብ መንገዲ 
ተዓጊቱ ዘዕነኒ ዝነበረ ሰራዊት ጸላኢ 
ከይትኵስ” ዝብል መምርሒ ተዋሂቡወን 
ነበረ። ነዚ መምርሒ’ዚ ተኸቲለን 
ኣሃዱታት ክፍለ-ሰራዊት 61 ከምኡ’ውን 
ቦጦሎኒ 1-45፡ ነቲ ኣብ ጽርግያ ዝጸንሐ 
ሰራዊት ጸላኢ የማን ጸጋም እናጎሰያኦ 
ድሕሪ ናይ 24 ሰዓታት ጕዕዞ ግዝግዛ 
ኣተዋ። ኣብ ዕለት 20 ምሸት’ውን ኣብ 
ክሳድ መስሓሊት ዓሪደን ክዋግኣ ካብ 
ዝጸንሓ ንገለ ኣሃዱታት ክፍለ ሰራዊት 52 
ክትክኣ ኸኣላ። ብሓፈሻ ግን፡ እቲ መስርሕ 
ምርኽኻብ ንጽባሒቱ እዩ ተፈጺሙ። 
ንኣብነት፡ ኣዛዚ ክፍለ ሰራዊት 52 ስዉእ 

ተጋዳላይ ስዒድ ፈረጅ፡ ጌና እቲ ግንባር 
ክሳብ ዕለት 21 ንግሆ ኣብ እንግድዓ 
ሰራዊቱ ከም ዝነበረ ዘመልክት መልእኽቲ 
ብራድዮ ርክብ፡ ኣብ ሰዓት 01፡05 ናብ 21 
መጋቢት ዘውግሐ ለይቲ ናብ ተሓጋጋዚ 
ጠቕላሊ ሓለቓ ስታፍ ግንባር ናቕፋ 
ልኢኹ ነበረ። እታ መልእኽቲ ኸኣ እዛ 
ትስዕብ እያ፦ “ሰራዊትና ብዘይ መግቢ 
ብዘይ ጥይት ራብዓይ መዓልቲ ገይሩ 
ኣሎ፣ ብሓቦ ይዋጋእ ኣሎ፣ ተሸጊርና 
ኣለና” ትብል።
ካብተን ካብ ክሳድ መስሓሊትን ከባቢኣን 

ቀልጢፈን ዝተተክኣ ሓይልታት ሓንቲ 
ቦጦሎኒ 3-45 እያ። መራሕቲ ናይታ 
ቦጦሎኒ ንዝኽርታቶም ብድያሪታቶም 
ደሪዖም ኣብቲ ውግእ ዝገጠሞም ክሳራ 
ክገልጹ ኸለዉ፡ 28 ስዉኣትን 100 

ውጉኣትን ነበሩዋ። ነቶም ውጉኣት 
ከብጽሑ ካብቲ መስመር ውግእ ምስ 
ዝተንቀሳቐሱ ወሲኽካ ምስ ተራእየ፡ እታ 
ቦጦሎኒ ሰብ ዘይብላ እያ ተሪፋ። 
እቲ መከላኸሊ መስመር ብሓፈሻ 

ብኣሃዱታት ክ/ሰራዊት 61 ምስ ተተክአ፡ 
ዓቕሚ ዝነበረን ቦጦሎኒታት ክ’ሰራዊት 52 
ናብ ኢትጥሓልን ከባቢ እንስን ተንቀሳቐሳ። 
ብፍላይ ቦጦሎኒ 2-45 ግን ነቲ ኣብ ከባቢ 
ሕክምና ቀዳማይ ረዲኤት ክፍለ-ሰራዊት 
ተፈጢሩ ዝነበረ ኵነታት ከተረጋግእ 
ብህጹጽ ናብ ሀካኖ ተላእከት።   

ይቕጽልይቕጽል

ሎሚ ኣብ ERI-TV 
ሰዓት መደብ

12፡00  ሃገራዊ መዝሙር
12፡02  ድራማ
12፡30  ዜና (ትግርኛ)
12፡50  ዜና ስፖርት
12፡55  ካብ ዞባታት
13፡30  ዜና (ዓረብ)
13፡45  ሄሎ ደባይዋ (ቀጥታ)
15፡30  FILM 
16፡00  ሞዛይክ 1ይ ክፋል
17፡00  ዜና (ትግርኛ)
17፡15  ደርፊ
17፡30  ዜና (ዓረብ)
17፡45  ሞዛይክ 2ይ ክፋል
19፡30  እትመት
20፡00  ዜና (ትግረ)
20፡15  ቴራብ 
21፡00  ዜና ትግርኛ
21፡25  ፊልም በርሀ በዓል ርስቲ
22፡00  ዜና (ዓረብ)
22፡10  ኢዳኣት
22፡30  ዜና (እንግሊዝ)
22፡40  እንዳ ዝማም

ሕብራዊት ብርዒሕብራዊት ብርዒሕብራዊት ብርዒሕብራዊት ብርዒ
ሃብተሚካኤል ዕቝባስላሴሃብተሚካኤል ዕቝባስላሴ

ናይ ምዝካር ክእለት ንምሕያልኣስማት ምሳኻ ዝነበሩ መሓዙትካ 
ምርሳዕ፡ ናይ ቀረባ ወይ ኣርእስቲ ናይ 
ሓንቲ ኣብ ቀረባ ግዜ ዘንበብካያ መጽሓፍ 
ምርሳዕ መቸም ኣብ ብዙሓት ሰባት 
ዘጋጥም ተርእዮ እዩ። ከምዚ ዓይነት 
ምስ ናይ ምዝካር ክእለት ዝተኣሳሰር 
ጕድለት፡ ኣካል ናይ እርጋንን ምንካይ 
ኤስትሮጅን ሆርሞን (ነዝዒ) ኣብ ደቂ 
ኣንስትዮን እዩ። ይኹን’ምበር እዚ 
ምስ ናይ ምዝካር ክእለት ዝተኣሳሰር 
ጕድለት’ዚ፡ ንጉዕዞ እርጋን ከጋድድ ስለ 
ዝኽእል ኣሻቓሊ ኰይኑ ንረኽቦ። ስለዚ 

ነዚ ጸገም’ዚ ንምቅላል ዝሕግዙ ነገራት 
ምንዳይ ግድነት ይኸውን። ንምዃኑ ምስ 
ዕድመ ንዝተሓሓዝ ናይ ምዝካር ጕድለት 
ንምቅላል ዘለዉና ዕድላት ንምስፋሕ 
ዝሕግዙና መኣዛታት መግቢ ወይ ካልእ 
ብልሓታት ይህልዉዶ?
ኣብ ኣመጋግባና ጸረ ምራተ (antioxi-

dants) ዘለዎም ቀመማት ከነዘውትር ከም 
ዘለና ክኢላታት ይሕብሩ። ቀመማት ጸረ 
ምራተ ንዋህዮታት ኣካላትና ካብ ናጻ 

ራዲክላት (free radicals) ክወርዶም 
ንዝኽእል ዕንወት ዝከላኸሉን ዝጽግኑን 
ቪታሚናትን ማዕድናትን እዮም። ናይ 
ጸረ ምራተ (antioxidant) ዘለዎም 
ዝተረጋገጹን ዓቢ ተራ ዝጻወቱን ዓይነታት 
መግቢ ዘማልአ ናይ ኣመጋግባ ስትራተጂ 
ከነዘውትር ይግባእ።
ነዚ ዝሕግዙ፡ ብቐዳምነት ካብ ዝስርዑ፡ 

ዘቢብ፡ ብሉበሪን ስትሮቤሪ፡ ካውሎ 
ፍዮሪ፡ ስፒናቺ፡ ምቁር ዱባ ከምኡ’ውን፡ 

ካብ ቀመማት ማርጀራምን በርበረን 
ዝኣመስሉ’ዮም። እዞም ዝተጠቕሱ 

ዓይነታት መግቢ እንተ ተኻኢሉ ኣብ 
መዓልታዊ መግብና ክንጥቀመሎም 

ዝተመርጸ’ዩ። ብዘይካ’ዚ፡ ዘይቲ 
ኣውሊዕ ምዝውታር፡ ምራተን 
ምቅጻልን ስለ ዘወግድ ኣዝዩ 
ሓጋዚ እዩ። ጸሊም ቸኮሌት፡ 
ትኹረት ንምዕባይ ተፈጥሮኣዊ 
መነቓቕሒ ካፈይን ኣለዎ። 
ጸሊም ቸኮሌት ናብ ሓንጎል 
ዋሕዚ ደም ብምውሳኽ ንዝኽሪ፡ 
ንቕሓትን ንጹርነትን ንምምሕያሽ 
ክሕግዝ ይኽእል።

ስለምንታይ’ዮም ሰባት ብዛዕባ ምስኦም ዘየለዉ ሰባት ዝዛረቡስለምታይከ ይዀኑ ገለ ሰባት ምስኦም 
ጸኒሑ ካብኦም ርሕቕ ብዛዕባ ዝበለ ዓርኮም 
ሕማቕ ዝዛረቡ? ሕሜታ ምዝውታር 
ድኽመት እዩ። ኣብ ክንድኡ ግቡእ ርክብ 
ምክያድ ኣገዳሲ እዩ። ሰባት ስክፍታታቶም 
ብቐጥታ ኣብ ነንሕድሕዶም ክመያየጡ 
ይግባእ። ገለ ካብ ተመራመርቲ ስነ-ልቦና 
ብዛዕባ’ዚ ኣጽኒዖም ኣቕሪቦሞ ካብ ዘለዉ 
ነጥብታት፦ 
• ኣቓልቦ ንምርካብ፦ ንገዛእ ርእሶም 

ጽቡቕ ከም ዘለዉ ንኽመስሉ ብዛዕባ 
ካልኦት ሕማቕ ይዛረቡ።
• ቅንኢ፡- ሰባት ቅንኢ እንተ ደኣ 

ተሰሚዕዎም እዮም፡ ብዛዕባ ሰባት ዝዛረቡ። 
ቅንኢ ዝተሰመዖ ሰብ፡ እቲ ዝዛረበሉ 
ዘሎ ሰብ ትሕቲኡ ምዃኑ ንምእማን’ዩ 
ብዛዕባኡ ዝዛረብ። እዚ ኸኣ ብዛዕባ 

ገዛእ ርእሱ ደሓን ንኽስምዖ ብምባል’ዩ 
ዝገብሮ። ክፉእ ሕልና ስለ ዘለዎ ኸኣ፡ 
ነቲ ሰብ ካልኦት ሰባት ክጸልእዎ ምእንቲ 
ሐሕማቑ ጥራይ’ዩ ዘዕልል።

• ነብሰ ምትሓት፡- ሰባት ብዛዕባ ምስኣቶም 
ዘየለዉ ሰባት ዝዛረቡ፡ ልዕሊኦም መሲሎም 
ክርኣዩ ውሽጣዊ ባህጊ ስለ ዘለዎም’ዮም። 
“ኩስቶስ ንዓይ በሊጹኒ” ዝብል ሕማቕ 

ኣተሓሳስባ ዘለዎም 
ሰባት፡ ናይ ግድን’ዮም 
ኣብ ቅድሚ ካልኦት 
ሰባት ብዛዕባ’ቲ 
ሰብ ሕማቕ ነገር 
ኣልዒሎም ክዛረቡ 
- ብሉጻት መሲሎም 
ምእንቲ ክረኣዩ።
• ትብዓት 

ዘይምህላው፡- ገለ 
ሰባት ብቐጥታ 

ምስ ሰባት ኣብ ምፍጣጥ ክኣትዉ 
ኣይፈትዉን’ዮም። ካብዚ ዝብገስ ከኣ፡ 
ኣብ ክንዲ ገጽ ንገጽ ዝገጥምዎም፡ ንሶም 
ኣብ ዘየለዉሉ ብዛዕባኦም ምስ ካልኦት 
ሰባት ምዝራብ ይመርጹ። እዚ ከኣ ቀንዲ 
ምልክት ትብዓት ዘይምህላው’ዩ። 
• ድኽመት፡- ሰባት ብዛዕባ ምስኣቶም 

ዘየለዉ ካልኦት ሰባት ሕማቕ ዝዛረቡ፡ 
ፊተ-ንፊት ገጢሞም ዝደልዩዎ ከም 
ዘይረኽቡ እንተ ደኣ ፈሊጦም’ዮም። 
ዝገብርዎ ስለ ዘይብሎም ከኣ፡ ኣብ ቅድሚ 
ካልኦት ሕማቕ ምዝራብ መውጽኢ 
ተሃኖም ይኸውን። ካብዚ ዝዓቢ ምልክት 
ድኽመት ከኣ የለን።
• ኣንጻር እቲ ሰብ ምስ ዝዀኑ፦ ሓደ 

ካብቲ ሰባት ብዛዕባ ካልእ ውልቀ-ሰብ 
ዝዛረቡሉ ምኽንያት፡ ኣንጻር እቲ ሰብ ገለ 
ነገር ስለ ዘለዎም፡ ሕጂ ግን ነቲ ዝምልከቶ 
ውልቀ-ሰብ ክነግርዎ ወይ ክገጥምዎ ስለ 
ዘይክእሉ እዩ። ምናልባት እቲ ሰብ ልዑል 
ደረጃ ዘለዎ ወይ ክትቀርቦ ኣጸጋሚ 
ክኸውን ይኽእል እዩ።
እቲ ዘረባ ካብዚ ዝጠቐስናዮ ወጻኢ 

እንተ ደኣ ዀይኑ ግን፡ ፍትወት ክኸውን 
ይኽእል እዩ። ሓደ ሰብ ብዛዕባ ዝዀነ 
ካልእ ሰብ ብዙሕ እንተ ደኣ ተዛሪቡ፡ ኣብ 
ልዕሊ እቲ ከም ኣርእስቲ ዘልዕሎ ዘሎ 
ሰብ ፍትወት ከም ዘለዎ ዘረጋግጽ ቀንዲ 
ምልክት’ዩ። ኣብ ከምዚ ኵነታት ከኣ፡ እቲ 
ዘረባ እወታዊ’ዩ።

ዓምር ዲያብዓምር ዲያብ ኣብ ፖርት ሰይድ - 
ግብጺ ብ11 ጥቅምቲ 1961ተወሊዱ። 
ዓምር ናይ ሙዚቃ ትምህርቱ ኣብ 
ካይሮ ኣብ ዝርከብ ቤት ትምህርቲ 
ሙዚቃ ብምክትታል ተመሪቑ። ‘ያ 
ጣሪቕ’ ዝሰመያ ቦኽሪ ኣልቦሙ፡ ካብ 
ቤት ትምህርቲ ድሕሪ ምምራቑ ሽዑ-
ንሽዑ ኣብ 1983 ናብ ዕዳጋ ዝዘርግሓ 
ኣልቡም እያ ነይራ። እዛ ኣልቡም እዚኣ፡ 
ኣብ ሓጺር ህሞት ኣእዛን ብዙሓት 
ሰማዕቲ ብምርካብ ንብሉጽነት ዓምር ገና 
ከይተበገሰ ሓፍ ኣበለቶ። 
ኣብ ምዕባለ ሙዚቃ ዝንኣድ ስራሕ 

ዝሰርሕ ዝነበረ ዓምር ዳይብ፡ “ፓን-
ሜዲተራንያን” ዝተባህለ ሓድሽ ቅዲ 
ሙዚቃዊ ጸወታ ብምትእትታው 
ህቡብነቱ ሰማይ ኣዕረጎ። ኣብ 1992 
ከኣ ናይ መጀመርታ ዓረባዊ ስነ-ጥበባዊ 
ኣፍራዪ ልዑል ቴክኖሎጂካዊ ጥበብ 
ዝሓለፎም ሙዚቃዊ ቪድዮታት ክኸውን 
በቕዐ። 
ዓምር ድያብ፡ ኣብ ዓዲ ዓረብ ሓደ 

ካብቶም ብቐዳምነት ዝጥቀሱ 10 
ደረፍቲ’ዩ። ናይ ምዕራብን ማእከላይ 
ምብራቕን ሙዚቃ ብምውህሃድ ናይ 
ገዛእ ርእሱ ቅዲ ሙዚቃ ዘማዕበለ። ዓምር 
“ኣቦ ሙዚቃ ሜዲተራንያን” እናተባህለ’ዩ 
ዝጽዋዕ። ኣብ ዘመንና ካብ ዘለዉ ብሉጻት 
ዓረባውያን ተጻወትቲ ሙዚቃ ፖፕ ሓደ 
እዩ። 
ካብ መላእ ማእከላይ ምብራቕ ዝዛየደ 

ብዝሒ ሽያጥ ኣልቡማት ብምምዝጋብ 
ብደረጃ ዓለም ሸውዓተ ግዜ ተሸላሚ 
ኰይኑ’ዩ። ኣብ ሙዚቃ ዓለም ካብ ዝኣቱ፡ 
ዓምር ንቤቱ ዝጓረቶም ሽልማታት እዚኦም 
ጥራይ ኣይነበሩን። ሽልማት ሙዚቃ 
ኣፍሪቃ ኣብ 2009፡ ሽልማት ብሉጽ 
ደራፋይ ኣብ 2009…ወዘተ ውሑዳት 

ካብቶም ንሱ ዝተሸለሞም እዮም። ‘ኑር 
ኣል ዐይን’ ዘርእስታ ኣልቡም፡ ዓምር ኣብ 
1996 ዘሕተማ’ያ። እዛ ልዕሊ ሰለስተ 
ሚልዮን ቅድሓት ዝተሸጠት ኣልቡም፡ 
ካብ ማእከላይ ምብራቕ ሓሊፋ ኣብ 
መላእ ዓለም ንዝርከቡ ኣፍቀርቲ ሙዚቃ 
ዘነቓቕሐት ነይራ። ‘ሓቢቢ’ ዘርእስታ 
ደርፊ ኣብዛ ኣልቡም ካብ ዝርከባ 
ደርፍታት ሓንቲ’ያ። ሓቢቢ ብዝብል 
ኣርእስቲ ዝተቐናበረት ኣልቡም ድሒራ 
ተሓቲማ’ያ። 

‘ኣወዶኒ’ ኣብ ሓምለ 1998 
ዝተሓትመት ኣልቡም’ያ። ንህቡብነት 
ዓምር ኣብ ዓዲ ዓረብን ስግር ባሕርን 
ዘሐየለት’ያ ነይራ። ተሰማዕነት ፍርያቱ 
ከኣ ኣብ ኩሉ ሸነኻት ሜዲተራንያን 
ክዝርጋሕ ከኣለ። እዚ ዝያዳ ድሕሪ’ታ 
ኣብ 1999 ‘ኣማርየን’ ብዝብል ኣርእስቲ 
ዘሕተማ ኣልቡሙ ዝተጋህደ ነበረ። 
‘ቃልቢ’ ዘርእስታ ንጽል ደርፊ፡ ኣብዛ 
ኣልቡም ካብ ዘለዋ ደርፍታት ሓንቲ’ያ። 
‘ታማሊ ማዓክ” ዘርእስታ ደርፊ ካብታ 
ኣብ 2000 ዘሕተማ ኣልቡም ሓንቲ 

ኰይና፡ ንብሉጽ ክእለት ዓምር ዝደረዐት’ያ 
ነይራ። ዓምር ነዛ ኣልቡም ብምሕታሙ 
ኣብ ሙዚቃ ዓረብ መሰረታዊ ለውጢ’ዩ 
ኣምጺኡ። ‘ታማሊ ማዓክ ብሰሪፍ ታግ-
ኣወሃሃዲ ዘመናዊ ሙዚቃ’ያ ተቐናቢራ። 
ንሱ፡ ኣብዛ ደርፍን ካልኦት ደርፍታትን 
ናይ ስጳኛ ህርመት ጊታር’ዩ ተጠቒሙ። 
ክሊፕ ናይዛ ደርፊ’ውን ኣዝያ ዕውትቲ’ያ 
ነይራ። ስርሓት ዓምር በዚ ደው ኣይበሉን። 
‘ኣክተር ዋሕድ’ ኣብ ነሓሰ 2001 

ዘሕተማ ኣልቡም’ያ። ኣብ ማእከላይ 
ምብራቕ ብብዝሒ መሸጣ ተሸላሚት 
ዓለማዊ ሽልማት ሙዚቃ ክትከውን 

በቕዐት። ኣብ ክረምቲ 2007 ‘ኢል 
ለያላ ደ” ዝተሰምየት ኣልቡም 
ኣሕቲሙ ናብ ዕዳጋ ክዝርግሕ ከኣለ። 
ዓምር ከኣ፡ ብመገዲ እዛ ኣልቡም ኣቢሉ 
ብዘመዝገቦ ብዝሒ ሽያጥ፡ ብሉጽ ስነ-
ጥበባዊ ማእከላይ ምብራቕ ተባሂሉ 
ሽልማት ሙዚቃ ዓለም ዓቲሩ። ኣብ 
2009 ‘ዋያህ’ ዘርእስታ ኣልቡም 
ንሰማዕቲ ድልውቲ ብምግባር፡ ናብ 
ዕዳጋታት ዓለም ከም ትዝርጋሕ 
ገበረ። ኣብ 2010ን 2011ን ከኣ፡ ‘ኣስላሓ 
በተፍረ’ን ‘ባናዲኽ ታዓላ’ን ዘርእስተን 
ኣልቡማት ኣከታቲሉ ኣሕተመ። 
ዳርጋ ዓመታዊ ሓንቲ ኣልቡም 

ከሕትም ዝጸንሐ ዓምር፡ ክሳብ’ዚ እዋን 
36 ብሉጽ መሸጣ ዘመዝገባ ኣልቡማት 
ብምዝርጋሕ ኮኾብ ሙዚቀኛ ዓዲ ዓረብ 
ክኸውን ክኢሉ ኣሎ። ኣብ 2014 
ዝዘርግሖ ኣልቡም ‘ሾፍት ኤል ኣያም’ 
ኣብ ቢልቦርድ ቀዳማይ ናይ መጀመርታ 
ግብጻውን ማእከላይ ምብራቕን ተዋሳኣይ 
ኰይኑ እዩ። ኣብ ወርሒ ጥቅምቲ 2018 
ድማ፡ ‘ኮል ሃያቲ’፡ 2019 ‘ኣና ጌር’፡ 
ኣብ ለካቲት 2020 ከኣ፡ 16 ደርፍታት 
ዝሓቖፈት መበል 36 ኣልበሙ ‘ሳህራን’ 
እትብል ኣልቡምን ካልኦትን ብርቂ 
ስራሓት ዘበርከተ ስነ-ጥበበኛ እዩ።

ሳዕቤናት ግዱድ መርዓ
ሃስያ ግዱድ መርዓ ክንብል እንከለና፡ 

ብኣካላውን ሞራላውን ዘይተቐበልካዮ 
ስነ-ስርዓት መርዓ፡ ተገዲድካ ክትፍጽም 
እንከለኻ እዩ። ይዅን እምበር፡ ግዱድ 
መርዓ ካብ ደቂ-ተባዕትዮ ዝያዳ ኣብ 
ልዕሊ ደቂ-ኣንስትዮ እዩ ገኒኑ ዝርአ። 
እተን ብኣስገዳድ ወይ ብዘይ ድሌተን 
ዝምርዓዋ ድቂ-ኣንስትዮ፡ ኣብ ዝተናውሐ 
እዋን ከም ሕማም ልቢ፡ ሕማም ሽኮር፡ 
ወቕዒ ልቢ ከኸትለለን ከም ዝኽእል 
ክኢላታት ይሕብሩ። ግዳያት ካልእ ናይ 
ኣእምሮ ጸገማት ክህልዎምን ከም ነብሰ 
ምጉዳእ፡ ተስፋ ምቑራጽ ዝኣመሰሉ 
ባህርያት ከምኡ’ውን ሓሽሽን ኣልኮላዊ 
መስተ ብዘይግቡእ ምጥቃምን ባህርያት 
ከርእዩ ይኽእሉ።
ተነጽሎ፡ ሓደ ካብቲ ንግዳያት ግዱድ 

መርዓ ዘጋጥሞም ዓበይቲ ጸገማት እዩ። 
እቶም ሓገዝ ዝደልዩ ሰባት ካብቲ ኵነታት 
ክሃድሙ ከለዉ፡ ኣብ ከቢድ ጸቕጢ ስለ 
ዝወድቁ። እዚ ድማ፡ ናብ ማሕበራዊ 
ምግላልን ካብ ስድራቤትን ሕብረተሰብን 
ምግፋዕን የስዕብ። ነቲ ጸቕጢ ንምምላስ 
ድማ እቶም ግዳያት ንነብሶም ክጎድኡን 

ነብሰ ቕትለት ክሓስቡን ይኽእሉ። 
ግዳያት ግዱድ መርዓ ካብ ትምህርቲ 

ስለ ዘቋርጹ፡ በዚ ድማ ውልቃውን 
ትምህርታውን ምዕባለኦም ዝድርቱሉ 
ኣጋጣሚታት ይኽሰት። ብተወሳኺ 
እቶም ክኢላታት ከም ዝሕብርዎ፡ እተን 
ብዘይፍታወን ምስ ካልእ መጻምድቲ 
ክቑረና ዝግደዳ ደቂ-ኣንስትዮ፡ ኣብ ህይወተን 
ኣዝየን ጭኑቓትን ዘይርጉኣትን ከም ዝኾና 
ይጠቅስ። ግዱድ ወይ ብዘይድላይ ዝፍጸም 
መርዓ ወላ’ኳ ኣብቶም ኣንጻር ጾታ ዝዀኑ 
ደቂ ተባዕትዮ’ውን፡ ናይ ምንጽርጻርን 
ምጭናቕን ጸገም ዝፈጥር እንተዀነ፡ እቲ 
ጸገም ዝያዳ ኣብ ደቂ-ኣንስትዮ ዓዚዙ 
ከም ዝርአ ይሕበር። ዝበዝሐ ቁጽሪ 
ግዱድ መርዓ ዝራኣየለን ሃገራት፡ ኣብተን 
ድኻታትን ትሑት ኣታዊታት ዝርከበለንን 
ሃገራት ምዃኑ እቲ ዝተኻየደ መጽናዕቲ 
ይሕብር። ግዱድ መርዓ ኣብ ውሽጢ 
ዝተፈላለዩ ባህልታት፡ ልምድታት፡ ብሄራት፡ 
ዓሌታትን ሃይማኖታትን ዝፍጸም ኰይኑ፡ 
ኣብ ባንግላድሽ፡ ፓኪስታንን ህንዲን ኣብ 
ዝርከባ ደቂ ኣንስትዮ ዝለዓለ ምዃኑ 
ይንገር።

ወዘተረፈወዘተረፈወዘተረፈወዘተረፈ
መም/ዮናስ ሃብተ መም/ዮናስ ሃብተ 

ከም ብ’ዋዛ  ህይወትን ሞትን
“ሰይ’ቲ ዓርከይ ጐሚዳ’የ! ሰይ’ቲ ዓርከይ 

ጐሚዳ’የ!”
“ንዓሆሆ ማየ! ንዓሆሆ ማየ!”
“ሰይ’ቲ ዓርከይ ጐሚዳ!” ዝብል ደርፊ 

እንተትሰምዑ እንታይ ምዘከርኩም?
ዓርኪ ሕልፎት፡ ‘ሆ’ እናበሉ ንሕድሮ ናብ 

እንዳ-ጓል ክኸዱ ከለዉ ምሽ ሓቀይ?! 
ሓደ ምሸት፡ ዓርኪ ሕልፎት ከም’ዚ 

ኢሎም ናብ እንዳ-ጓል እናኸዱ ከለዉ፡ ነቲ 
ቀላሳይ ናይ’ቲ ጉጅለ ዓርኪ ሕልፎት ዝነበረ 
ጎበዝ ሃንደበት፡ “ኣሞኻ ዓሪፈን” ኢሎም 
ደዊሎምሉ። 
ኣጋጣሚ፡ እቲ እንዳ-ኣሞኡ ንእግረ መገዶም 

ስለዝነበረ፡ ኩሎም እቶም ዓርኪ ሕልፎት፡ 
“ነተኣትዎ ንኺድ” ተበሃሃሉ። ኣብ’ቲ ኣፍ-ደገ 
እንዳ-ሓዘን ምስ በጽሑ፡ እቲ ኣሞኡ ዝሞተቶ 
ሰብ እናኣልቀሰ ክኣቱ ስለዝነበሮ፡ “ኣሞ’የ 
ኣሞ’የ!” እናበለ ከልቅስ ደለየ። እንተኾነ፡ ኣብ 
ጓይላ ስለዝጸንሐ እታ ዜማ ናይ ብኽያት 
ቅልጥፍ ኢሉ ክዝክራ ኣይከኣለን።
ሽዑ፡ ነቲ ናይ ሓዘን ዘረባ ብናይ ዓርኪ 

ሕልፎት ዜማ ገይሩ፡
“ኣሞ’የ ሞየ! ኣሞ’የ ሞአ’የ!” በለ።
እቶም እቲ ‘ሆ’ ክብሉሉ ዝጸንሑን ጓይላ 

ገና ካብ ኣእምሮኦም ዘይወጽኣሎም ዝነበረን 
መተኣትውቱ ከኣ፡ ምስ’ቲ ናብ ዳስ ይኣትዉ 
ምንባሮም ተወሲኹዎ ረሲኖም፡ ኣዝዩ ዓው 
ብዝበለ ድምጺ፡ “ንዓሆሆ ሞየ! ንዓሆሆ ሞየ!” 
ክብሉ ከም ናይ’ቲ ክጻወትዎ ዘምሰዩ ጓይላ 
ገይሮም ተቐበልዎ።  
ንሱ፡ “ኣሞየ ሞየ አይ!” ብምባል ነቲ ናይ 

ሓዘን ብኽያት ብናይ ዓርኪ ሕልፎት ዜማ 
በኸዮ። 

== == ==
እዛ ሕክያ እዚኣ፡ ቅድም ናብ እንዳ-መርዓ 

እንድየ ክኣትወላ ሓሲበ፡ ንሳ ግን ናብ እንዳ-
ሓዘን ኣእትያትኒ ኣላ። 
ኣብ’ዚ ቀረባ እዋን እዩ - ንዓይ እውን ሓደ 

ካብ’ቶም ኣብ ጽምው ዝበለ ገዛውቲ ኣስመራ 
ዝቕመጡ ቤተ-ሰበይ ዓሪፉ፡ መርድእ 
ተደዊሉኒ። ሓዘን ኮነ መርዓ  ኣጋጢሙኒ 
ናብ’ቲ ገዛውቲ እቲ ክኸይድ እንተ ኾይነ፡ 
ናይ ግድነት እዩ ምስ ደቂ ገዛውተይ ወይ 
ኣዕሩኽተይ ክኸይድ ዘለኒ። ምኽንያቱ፡ ኣብ 
ምስራሕ ናይ’ቲ ንሓዘን ድዩ ንመርዓ ዝትከል 
ዳስ ምእንቲ ክሕግዙኒ። 
ኣብ’ቲ ፈለማ፡ ‘ዋጭ ዋጭ’ ናይ’ቲ ሓዘን 

ኢና ኣርኪብና። 
ኣብ ሕብረተ-ሰብና ውዑይ ሞት 

ኣጋጢሙ ኣብ ጐረቤት እንተደኣ ተኣውዩ፡ 
ከካብ ዝጸናሕካዮ በርደግ ኢልካ ኢኻ 
ትሕወሶ። ምኽንያቱ፡ ኣጋጣሚ ኮይኑ እቲ 
መዋቲ ጎረቤትካ ምስኡ ዝቕመጥ ቤተ-
ሰብ እንተዘይብሉ መን ደኣ’ሞ ከራደኣሉን 
በጻሕቲ ክቕበልን. . ።
ሽዑ ኣነን ብጾተይን ነቲ ብመደበር ኣላጊስና 

ተኻሪናዮ ዝኸድና ኣቑሑ ዳስ፡ ኣብ’ቲ ኣፍ-
ደገ እንዳ ሓዘን እናኣራገፍናዮ ከለና፡ ካብ’ቲ 
ብዙሓት ጎረባብቲ ዝቕመጥዎ ኣፓርትመንት፡ 
በሎኽ-በሎኽ እናበሉ ዝወጽኡ ብዙሓት 
ጎረባብቲ ናይ’ቲ መዋቲ ነይሮም። ግን ከኣስ 
ናባና ናብቶም ሓዘንተኛታት ምልጋስ የብሉ 
ገለ የብሉ፡ ትም ኢሎም ጥራይ ነናብ ዋኒኖም 
ይምርቀፉ።
ሓንቲ ነቲ ቦታ ጋሻ ዝመስላ’ሞ፡ ‘ዋጭ 

ዋጭ ናይቲ ሓዘን ኣቓልቦአን ዝሰሓበን ኣደ፡ 

ንሓደ ካብ’ቲ ህንጻ ወጺኡ ነታ ኣብ ኣፍ-ደገ 
ዝነበረት መኪናኡ ዝኸፍት ዝነበረ ሰብኣይ - 
“ዓቢ ድዩ ንእሽቶ?’ ኢለን ሓቲተናኦ። (እቲ 
መዋቲ ማለተን እየን)
“ኣይዶ’ኖው... !” ድሕሪ ምባል - መኪናኡ 

ኣልዒሉ ከይዱ።
“ሰብኣይ ድዩ ሰበይቲ?” መሊሰን ንሓንቲ 

ካብኡ እትወጽእ ዝነበረት ሰበይቲ ሓቲተናኣ።
“እንድዒ... !”
ጐረባብቲ መዋቲ ክነሶም፡ “ኣይዶኖው! 

እንድዒ!” ክብሉ ክትርእዮም ከለኻ፡ 
ይትረፍ ሰብኣይ ድዩ ሰበይቲ ወይ ዓቢ ድዩ 
ንእሽቶ፡ እቲ ብኽያት ሰቦም ናይ ዝመቶም 
ሰባት ብኽያት ምንባሩ ዝፈልጡ እውን 
ኣይመስሉን።
ኩልና ከም እንፈልጦ፡ ሬሳ ሒዞም ዝኸዱ 

ሰባት እንተ ኣጋጢሞምኻ፡ ንኽብሪ ናይ’ቲ 
ሬሳ፡ ኩሉ ንጥፈታትካ ኣቋሪጽካ ጠጠው 
ኢልካ ኢኻ ነቶም ቀባሮ ተሕልፎም። ዋላ 
ሎሚ’ውን ኣብ መብዛሕትኡ ቦታታት ከምኡ 
እዩ ዘሎ።
ይዝከረኒ ቀደም ኣብ ሜዳ ‘ከነማ’ ኩዕሶ 

ክንጻወት ወይ ተጻዊትና ካብኡ ክንምለስ፡ 
ኣብ’ቲ ብኣኽርያ ዝወረደ ዓቢ ጽርግያ፡ ናብ 
መቓብር ኣስላም ይኹን ናብ መቓብር 
ክርስትያን ዝኸዱ ቀባሮ እንተ ኣጋጢምምና፡ 
እሞ ድማ እቶም ቀባሮ ውሕድ ዝበሉ 
ኮይኖም እንተደኣ ተሰሚዖምና፡ ኣስላምና 
ክርስትያንና፡ ምስኣቶም ተሓዊስና ኢና 
ነቃብሮም ዝነበርና።
ከም’ዚ ሎሚ ሳላ መከላኸሊ ክታበት፡ ብዓል 

ፍሮማይ በዓል ንፍዮ፡ በዓል ኒሞንያ በዓል 
ቲፎ፡ ኣብ ትሕቲ ቁጽጽር ከይኣተዋ ከለዋ፡ 

መዓልታዊ ቈልዑ ይጉድኡሉ ኣብ ዝነበሩ 
እዋን፡ ብ’ገዛ ብርሃኑ፡ ብ’ኣባሻውል፡ ብ’ሓድሽ 
ዓዲ፡ ብ’ማእከላይ ሰፈር ኣቢሎም ዝመጽኡ 
ሬሳ ህጻናት ዝሓዙ ቀባሮ፡ ብጎልጐል ገዛውትና 
ክሓልፉ ከለዉ’ውን ከምኡ። 
ሓደ ሰንበት ናይ ምህሮ ዕረፍትና ኮይኑ፡ ኩዕሶ 

ክንጻወት በብጋንታታት እናተመቓቐልና 
ከለና፡  ሬሳ ህጻን ዝሓዙ ቀባሮ፡ “ቅጭል! 
ቅጭል!” ዝብል ድምጺ ኣቐዲሞም ኣብ’ቲ 
እንተኣኻኸበሉ ጎልጐል ገዛውትና በጺሖም። 
እንተ ረኣናዮም፡ ብኽልተ ሰባት ዝተማእከለ 
ኣብ ምናቱ ነቲ ሬሳ ዝሓዘ ሓደ ወድን እቶም 
መስቀልን ቃጭልን ዝሓዙ ቀሽን ኣርባዕተ 
ሰባት ጥራይ። ሽዑ እቶም ልዕሊ ሓምሳ 
እንኸውን ብምሉእና፡ ጸወታና ኣወንዚፍና 
ምስኣቶም ንሓዝሓዝ ኬድና ኣቃቢርናዮም 
ናብ ጸወታና ተመሊስና።
ሽዑ መዓልቲ፡ ማለት’ሲ ንምሸቱ - ሓደ 

ካብ’ቶም ምሳና ዝቐበሩ፡ ጸጋይ (እንግዳ) 
እንብሎ ወዲ ገዛውትና፡ ሓፍቱ ህጻን 
ተጐዲእዋ ተባሂሉ ከነባጸሖ ናብ ገዛ ብርሃኑ 
እንተ ከድና’ኸ፡ እቲ ዝሞተ ህጻንሲ፡ እቲ 
ንጉሆ ቀባሮ ውሒዶሞ ኢልና ብገርህና 
ዝቐበርናዮ ህጻን እዩ ነይሩ። 
ነዊሕ ዓመታት ይገብር፡ ሓንቲ ‘ምሻል 

ጋትሪ’ እትበሃል ኣባል VSO መሳርሕትና፡ 
ንዕረፍቲ ዓዲ-እንግሊዝ በጺሓ ተመሊሳስ፡ 
“ስድራ ከመይ ጸኒሖም?” ኢለ ሓቲተያ። 
ንሳ ድማ፡ ኣብኡ ምስ ከደት እትፈትዎ ወዲ 
ሓትኖኣ ከም ዝሞታ ነጊራትኒ።
“እሞ ቀቢርኪዶ?” ኢለያ። ንእግረ-መገደይ 

ቀብሪ ኤውሮጳውያን ከመይ ምዃኑ 
ንምፍላጥ እየ። 
“ኣይቀበርኩን!”
“እሂ. . .?”

ቀለቤት መርዓን ኣመታት መጻኢኡንነታ ብዛዕባ ሓዘንን መርዓን ዝነበረት 
ናይ መእተዊት ሕክያ እናዘከርና ንጀምር 
ሕጂ ከኣ። ንሳ’ታ ዋዛ፡ ንመርዓ እውን 
ስለ እትምልከትሲ፡ “ክልተ ዑፍ፡ ብሓንቲ 
ወንጭፍ!” ብዝዓይነቱ ኣብ’ዛ ናይ ሕጂ 

ዛዕባና እውን ምእንቲ ክንጥቀመላ። 
ብቐረባ ዝፈልጦም መርዓውቲ፡ ድሕሪ 

ሓደ ሰሙን ናይ’ቲ መርዓኦምሲ፡ ኣብ ጐደና 
ረኺበዮም።
ሽዑ - “ለካ’ቲ ንበዓል ክስቶ፡ ‘ነዞም 

መርዓውቲ ክበጽሖም እየ’ እንተ በልኩዎም፡ 
‘ኣብ ገዝኦም ኣይርከቡን እዮም እሞ፡ 
እንተዘይደኸምካ ይኽሸካ’ ዝበሉኒሲ ሓቂ 
እዩ” ኢለዮም። ከም ብ’ዋዛ ገይረስ፡ እቲ 
ከይበጻሕኩዎም ምድንጓየይ ንምሽፋን እየ።
እቲ መርዓዊ ድማ፡ “ደሓን ዋላ እንተ 

ዘይረኺብካና እውን’ኳ፡ ‘መርዓውቲ ምስ 
መጽኡ ሃቡለይ!’ ኢልካ - ነቲ ትሕዞኻ 
ኣብ’ቲ እንዳ ጐረቤትና ክትሓድገልና 
ትኽእል ኢኻ!” ኢሉ መሊሱለይ። 
ኣነ ከኣ ኢለዮ - “እዚ ምምርዓውኩም 

ፈቐዶ ጐደና ኮለል ካብ ምባል መለሳ 
ዘይትረኽቡሉ እንተደኣ ኮይንኩምሲ፡ 
ንምንታይ ደኣልኩም ተመርዒኹም?”
“እንታይ ድዩ መሲሉካ፡ ቅድሚ መርዓና 

ንሰላም (ንመርዓቱ) ናብ ገዛና ከእትዋ 
እንተ ኾይነ፡ ካብ ወለደይን ኣሕዋተይን 
ሓቢአ እየ ዘእትዋ ነይረ። ኣብ ገዛ ምስ 

“ኣይዓደሙንን?”
ንሳ ከም ዘዕለለትኒ - (ንሳ ከም ዘዕለለትኒ 

ንዝብል ኣስሚረሉ ኣለኹ) ኣብኡ ሰብ እንተ 
ሞይቱ፡ እቶም ስድራ ፈለማ፡ “ክትቀብር 
ይጥዕመካ ድዩ?” ዝብል ወረቐት ይሰዱልካ። 
ብድሕሪ’ዚ፡ “እወ ይጥዕመኒ እዩ።” እንተ 
ኢልካዮም፡ ናይ ቀብሪ ዕድመ ወረቐት 
የስዕቡልካ፣ ዘይጥዕመካ እንተ ኾይኑ ድማ፡ 
እቲ ንዓኻ ዝተሓሰበ ኣብ’ቲ ቀብሪ ናይ 
ምስታፍ ዕድመ ንኻልእ ሰብ ይወሃብ።
እቲ ኣገባብ ደኣሉ ዝፈላለ እምበር፡ ዋላ ኣብ 

ሃገርና ቀብሪ ካብ ነዊሕ ዓመታት ጀሚሩ 
ብምንጋር እዩ (ብፍለጡልና)። “ኡይ... ! እከለ 
ወዲ እከለ ስለ ዝዓረፈ፡ ንጽባሕ ሰዓት ክንድ’ዚ 
ኣብ. . . ኣቃብሩና ይብሉ ምሉኣት ስድራ-
ቤት!?” ዝብል ናይ ቀብሪ ዕድመ/መጸዋዕታ። 
እዚ ግን ቀባራይ ከይውሕድ እሞ እቲ ሬሳ 
ክብሪ ከይስእን ተባሂሉ እምበር፡ ኣብ’ቲ ቀብሪ 
ክሳተፍ ዘይተደልየ ሰብ ንምግላል ኣይኮነን።
ከምኡ ስለዝኾነ ኣብ ባህልና፡ ብእንዳ ሓዘን፡ 

ብፍላይ ድማ ውዑይ ሓዘን ብዘለዎ ዳስ 
እናሓለፍካ ከየላገስካ ምኻድ ነውሪ እዩ። 
ጽቡቕ ባህሊ ድማ እዩ። ምኽንያቱስ፡ ኣብ’ቲ 
ህይወቱ ንእተኽብሮ ሕብረተ-ሰብካ፡ ኣብ’ቲ 
ሞቱ ኣይተሕስሮን ኢኻ። ኣብ’ቲ ሞቱ 
ንዘኽበርካዮ ሕብረተ-ሰብካ እውን ኣብ’ቲ 
ህይወቱ ክብሪ ኣይትኸልኦን ኢኻ። ሞት 
እንተኸቢሩ ህይወት ይልምልም። ሕይወት 
እንተ ለምሊሙ ድማ፡ እቲ ሞት ጸጽብቑ 
ዘጨብጭብ ጠለለት ይሓድግ።
ህይወት እንተሓሲሩ ግን፡ እቲ ሞት 

እውን ልክዕ ኣበየ ጐደናኡ ንሸተኽ በተኽ 
(ወረቓቕቲ እናጠቕለልካ ብ’ዝዕድለይ ዝካየድ 
መሸጣ) ከም ዝዝርጋሕ ጨርቀ-መርቅን ጋዕ-
ገልጠምን ይሓስር።

ኣተወት ኣጋጣሚ ማዕጾ መደቀስየይ 
እንተደኣ ተዃሕኲሑ ድማ፡ ቅድሚ 
ማዕጾ ምኽፋተይ ንዓኣ ናብ ትሕቲ ዓራት 

ድዩ ናብ ገለ ክሓብኣ ኣሎኒ። ሕጂ ግን 
ቅድም-ቅድም ማዕጾ ገዛና ኣይንሽግጦን 
ኢና። ከም’ዚ ዝተዓጽወ መሲልዎ ሰብ 
እንተ ኳሕኲሑናኸ፡ ተረጋጊእና ካብ’ቲ 
ተጋዲምናሉ ዘሎና ከይተንሳእና፡ “መን 
ኢኻ ድፍኣዮ!” ክንብሎ ጸገም 
የብልናን።
“ከም’ዚ እንተኾይኑ እሞ መርዓ 

ንዓኹም... ” ኢለ ክምልሰሉ ጀሚረ ነይረ። 
ንሱ ግን፡ ገና ዘረባይ ከይወዳእኩ ኮሊፉኒ። 
እንተዘይኮልፈኒ፡ “ከም’ዚ እንተኾይኑ እሞ 
መርዓ ንዓኹም፡ ዋላ ሓደ ለውጢ የብሉን 
ማለት‘ዩ” እየ ክብሎ ሓሲበ ነይረ።
ንሱ፡ ባዕሉ ንዝኾለፎ ዘረባይ ብምቕጻል፡ 

“መርዓ ንዓናዶ? መርዓ ንዓና ደኣ፡ ከም’ዚ 
ናብ’ቲ ቀደም ተተሓቢእና እንኣትዎ 
ዝነበርና ገዛና፡ ከይተሰከፍና ብዘይ ሕብእብእ 
ክንኣቱን ክንወጽእን ዘኽእል ሊቸንሳ እዩ።” 
ብምባል ኣስሒቑኒ።
መርዓ ኣብ ግዜ ጥንቲ፡ ብሓይሊ እዩ ነይሩ 

ይብልዎ። እቶም ጓል ዝደለዩ ስድራ፡ ነቶም 
እንዳ-ጓል ብሓይሊ ጓሎም ይወስድሎም። 
ሽዑ እቶም እንዳ ጓል ከይረኽብዎም እሞ፡ 

ነታ ጓሎም ምእንቲ ከይወስድዋ፡ መርዓትን 
መርዓውን ብቐሊሉ ኣብ ዘይርከቡሉ ቦታ 
ገዛ ይፍለየሎም። እታ መርዓት ስድራኣ 
ክሳብ ትርስዕን እቶም ስድራኣ ንዓኣ 
ክሳብ ዝርስዕዋን ተባሂሉ ድማ፡ መርዓውን 
መርዓትን ብኣዕሩኽቲ ተዓጂቦም ወጃዕጃዕ 
እናበሉ ክዘናግዕሉ ዝቕንዩ  ሕጹኖት 
ተማሂዙ።
ብድሕሪኡ መርዓ ብገንዘብ ኮይኑ። እቲ 

ሕጹኖት’ውን ብዘይ ሕብእብእ፡ ስድራኣን 
ስድርኡን፡ መሓዙታን የዕርዂቱን 
ክበጽሕዎም ብዝኽእሉሉ መንገዲ 
ተቐይሩ። 
ኣብ’ዚ ሕጂ ድማ፡ መርዓ ብስምምዕ 

ክልቲኦም ተጻመድቲ ኮይኑ። ከም’ቲ 
ብፍቶትካ ተሰማሚዕካ ዝተኣትወ፡ እንተ 
ዘይፈቲኻ ብስምምዕ ከተፍርሶ ዘየሸግር 
ስለዝኾነ እዩ መስለኒ ድማ - ሕጹኖት 
ተሓቢእካ ዘይኮነስ፡ “ኣብ ሕጹነትና፡ ቅድም 
ናብ ከም’ዚ ከም’ዚ፡ ብድሕሪኡ ድማ ናብ 
ከም’ቲ ከም’ቲ ክንከይድ ኢና።” ዝብል 
መደብ ወጺእዎ፡ ክሳብ ደገ-ደገ እናተዛወርካ 
ዝበሃል ሕጹኖት ንርኢ ኣሎና። 
 ኣብ ናይ ታሪኽ መጻሕፍቲ እንተ 

ሪኢናዮ፡ ቀለቤት ፈለማ ግብጻውያን 
እዮም ኣብ ጠቕሚ ኣውዒሎምዎ። እዚ 
ናይ ቃል ኪዳን ምልክት ዳርጋ ኣብ 
ብምልእታ ዓለም፡ ምሉእ ዓንኬል (ክቢ) 
ክኸውን ዝተደልየሉ ቀንዲ ምኽንያት፡ 
ክቢ ንምልኣት ስለዝውክል እዩ። እዚ 
ድማ፡ “እቶም ቀለቤት ዝገብሩ ዘለዉ ሰባት፡ 
ቅድም ጐደሎ ነይሮምሲ፡ ንሳ ንዓኡ ንሱ 
ንዓኣ ካብ ዘእተዉላ ግዜ ጀሚሮም ግን፡ 
ፍጹም ምሉኣት ሰባት ኮይኖም ኣለዉ” 
ንምባል እዩ። 

ኣብ ናይ ግብጻውያን ናይ ስእሊ ጽሕፈት 
(Hieroglyphics) እንተ ተዓዘብና ከኣ፡ 
ዓንኬል ንዘልኣለማውነት ስለዘመልክት፡ 
መርዓ ህይወትካ ምሉእ ብሓንሳብ 
ክትጸንሕ ዘገድድ ሓላፍነት ከም ዘሰክመካ 
ንኽትግንዘቦ እዩ ቀለቤት ዝገብር።
ቀደም ቅድም’ዚ ዝነበሩ ሰባት፡ ንሓንቲ 

ኣብ ዓሌቶም ከእትውዋ ንመርዓ ዝበሃጉዋ 
ጓል፡ ብፈትሊ ዝተኣልመ ቀለቤት ኣብ 
ሽምጣ ይኣስሩላ ነይሮም። እቲ ናይ ገመድ 
ቀለቤት ኣብ ሽምጣ ዝተኣስረላ ጓል ድማ፡ 
ከም ትሕዝቲ ተቖጺራ ካልእ ሰብ ቁሊሕ 
ኣይብላን። ንሳ’ውን ንካልእ ሰብ ቁሊሕ 
ኣይትብልን።
ንሕና ነርክበሉ ዲና ኣይነርክበሉን እንድዒ 

እምበር፡ ኣብ’ዚ ዘመን’ዚ ግን ቀለቤት 
ገይሮም ከለዉ ንካልእ ቁሊሕ ዝብሉን 
ዝብላን ስለዘለዉ፡ ቀለቤት ከም’ዚ ብመልክዕ 

ናይ ፈረስ ልጓም ተዳልዩ ኣብ ጐጉንዲ 
እዝንኻ ዝግበረሉ እዋን’ውን ይመጽእ 
ይኸውን እዩ።
እዚ ነቶም ዘይዓይኖም ዝርእዩ መጻምድቲ 

ክኸውን ከሎ፡ ነቶም ናብ ዘይመጸምድቶም 
ክኸዱ ዝደልዩን ዝደልያንከ፡ እቲ ዓንኬል 
ብሰንሰለት መልክዕ ተዳልዩ ከም ማሕለኻ 
ኣኣብ ኣእጋሮም ክእሰረሎም ይኸውን።
ዳርጋ ኣብ ኩሉ ሕብረተ-ሰባት ዓለም 

ክበሃል ይከኣል፡ ቀለቤት ኣብ’ዚ ግዜ’ዚ፡ 
ኣብ ራብዓይቲ ኣጻብዕቲ እዩ ዝውደ። 
እዚ ዝኾነሉ ከኣ፡ ብክልተ ምኽንያት እዩ። 
እቲ ሓደ፡ እታ ኣጻብዕቲ እቲኣ ቀጥታ 
ናብ ልቢ ዝበጽሕ ቨይን ከም ዘለዋ ስለ 
ዝእመን እሞ፡ ቃል ኪዳን ልባዊ ክኸውን 
ከም ዘለዎ ንምምልካት ክኸውን ከሎ፡ እቲ 
ካልኣይ ምኽንያት ድማ፡ እታ ራብዓይቲ 
ኣጻብዕቲ ብዙሕ ስለ ዘይትሰርሕ እዩ። 
መርዓ ከም ቢዝነስ እናተራእየ ምምጽኡ 

ክትዝክር ከለኻ፡ ኣብ’ዚ ሕጂ እዋን፡ 
ቀለቤት ኣብ’ታ ምስ ልቢ ቀጥታዊ 
ርክብ ዘለዋ ራብዓይቲ ኣጻብዕቲ ዘይኮነስ፡ 
ዘይተኣደነ ሃብቲ ናብ ዘለዎ መጻምድቲ 
ከተመልክተልካ ተባሂሉ፡ ናብ’ታ ቀጥታ 
ሃብታማት ሰባት ናብ ምምልካት ክእለት 
ዘለዋ መመልከቲት ኣጻብዕቲ ምቕያሩ 
ከም ዘይተርፎ ኢኻ ትግምት።
እቲ፡ “ራብዓይቲ ኣጻብዕቲ ስለ 

ዘይትሰርሕ እያ ቀለቤት ኣብኣ ዝግበር” 

ዝብል ግምት ክትዝክር ከለኻ ግን፡ ካልእ 
ሓሳብ ይመጽኣካ። ማለትሲ ኣብ’ዛ ዓለምና፡ 
ንዝሰርሑ ገዲፍካ ንዘይሰርሑ ሰባት 
ምሽላም ክሳብ ዘይተረፈ፡ ነዚ ተርእዮ’ዚ 
ምእንቲ ክትውክለልካ ተባሂሉ፡ እቲ 
ስልማት ቀለቤት ኣብኣ ክቕጽል ትደሊ። 
ዋላ እውን ትብህግ። ባህጊ ነቲ ክፉእ 
ንምንቃፍ ጥራይ ዘይኮነስ፡ ባህጊ ነቲ ክፉእ 
ንምትራፍ። ሰናይ ቅነ!!

ፖለቲካ ስርናይ . . .
ሓይልታት ዩክረይን፡ ነቲ ንክረምያ ምስ 

ሩስያ ዘራኽባ ድንድል ብምጥቃዕ ክልተ 
ሰባት ድሕሪ ምቕታሎም፡ መንግስቲ ሩስያ 
ካብ’ቲ ሕርሻዊ ፍርያት ዩክረይን ብዘይ 
ጸገም ንሰደድ ከቕንዕ ዘኽእል ውዕል 
ከም ዘንሰሓበ፡ ንውድብ ሕቡራት ሃገራት፡ 
ንቱርኪን ዩክረይንን ምሕባሩ ይዝከር። እዚ 
ብ17 ሓምለ 2023 ብወገን ሩስያ ዝተወሰደ 
ስጉምቲ፡ ኣብ ዕዳጋ ኣእካል - ብፍላይ 
ድማ ኣብ ስርናይ ዓለምና ናህሪ ዋጋታት 
ኣኸቲሉ እዩ። 
ድሕሪ’ቲ ሩስያ ዝወሰደቶ ውሳነ፡ 

ሃገራት ምዕራብ ብፍሉይ ተቓውሞአን 
ኣብ ምግላጽ ይርከባ ኣለዋ። ኣብ ልዕሊ 
ሃገራት ኣፍሪቃ እውን፡ ከቢድ ሕጽረት 
መግቢ ክኽሰት ከምዝኾነ የጠንቅቓ ኣለዋ። 
መንግስቲ ሩስያ፡ ቀንዲ ምኽንያት ናይ’ቲ 
ካብ’ቲ ውዕል ምስሓቡ ኣመልኪቱ ኣብ 
ግዜኡ ኣብ ዝሃቦ መግለጺ፡ ምስ መጥቃዕቲ 
ድንድል ክረምያ ዝተሓሓዝ ከም ዘይኮነ፡ 
ብኣንጻሩ - ንሩስያ ዝምልከት ክፋል ናይ’ቲ 
ውዕል ብዘይምምላኡ ከም ዝኾነ ኣረዲኡ። 
ብልክዕ ግን፡ እቲ ዩክረይን እተፍርዮ 

ኣእካል ዝበዝሐ መጠኑ ብመልክዕ ሰደድ 
ዝለኣኸሉ ክፋል ዓለምና ኣየናይ እዩ? 
ኣቐዲሙ ከም እተገልጸ፡ ሃገራት ኣፍሪቃ 
ካብ ውዕል ኣእካል ሩስያን ዩክረይንን 
ተረባሕቲ ድየን ነይረን? እዝን ካልእ 
ሕቶታትን ንምምላስ ኣሃዛዊ ሓቅታት 
ምድህሳስን ምግንዛብን፡ ቀንዲ ተረባሕቲ 
ናይ’ዚ ውዕል ዝኾኑ ኣካላት ምንጻሮም 
ኣገዳሲ ይኸውን። 
ኣብ መንጎ ሩስያን ዩክረይንን ንልዕሊ 

ዓመት ጸኒዑ ዝጸንሐ “ስምምዕ እኽሊ 
ጸሊም ባሕሪ” መንጠሪ ባይታ ንስምምዕ 
ሰላም ክኸውን ተስፋ ተገይርሉ እኳ 
እንተጸንሐ፡ ጠለባት ክማላእ ብዓቕሊ 
ክትጽበ ዝጸንሐት ሩስያ፡ ዓቕላ ጸንቂቓ 
ካብ’ቲ ስምምዕ ብምንስሓባ - ዝነበረ ተስፋ 
ጠፊኡ ኣሎ። 
ዓለምና፡ ዓመታዊ ካብ እተፍርዮ መጠን 

ኣእካል፡ እቲ ዝበዝሐ ኣብ መሬት ቻይና፡ 
ኤውሮጳዊ ሕብረት፡ ሩስያን ዩክረይንን 
ዝፈሪ እዩ። ኣብ ዓመተ 2022/23፡ ቻይና 
137 ሚልዮን ሜትሪክ ቶን ስርናይ 
ብምእታው/ብምፍራይ፡ ኣብ ቀዳማይ 
ደረጃ ክትስራዕ ትኽእል። ብዘለዋ ልዑል 
መጠን ውሽጣዊ ጠለባት ግዳ፡ እቲ ናብ 
ሰደድ እተቕንዖ መጠን፡ ከም’ቲ እተእትዎ 
ኣይኮነን። ብኣንጻሩ፡ ምስ’ተን ዝለዓለ መጠን 
ስርናይ ዝሽምታ ሃገራት እያ እትጽብጸብ። 
ብመሰረት ዘሎ እዋናዊ ዝበሃል ሓበሬታ፡ 

ኣብ 2021 ብደረጃ ዓለም ብቐደም 
ተኸተል - ዝለዓለ ሰደድቲ እኽሊ ስርናይ 
ሃገራት፦ ሩስያ፡ ሕቡራት መንግስታት 
ኣመሪካ፡ ኣውስትራልያ፡ ካናዳን ዩክረይንን 
እየን። ሩስያን ዩክረይንን ኣብ’ቲ ዝተጠቕሰ 
ዓመት፡ 8.92 ቢልዮን ከምኡ’ውን 5.87 
ቢልዮን ዶላር ኣመሪካ ዝዋጋኡ ስርናይ 
ናብ ሰደድ ከቕንዓ ክኢለን። እዚ ሓቅታት 
እዚ፡ ክልቲአን ሃገራት ንዕዳጋታት ስርናይ 
ዓለም ክሳዕ ክንደይ ክጸልዋኦ ከም ዝኽእላ 
የርእይካ። 
ብደረጃ እታው/ምሽማት ድማ፡ ሃገራት 

ግብጺ፡ ናይጀርያ፡ ኢንዶነዥያ፡ ቻይናን 
ቱርኪን ብቐደም ተኸተል - ካብ ዓለም 
ኣብ ቅድሚት ይስርዓ። ሃገራት ኣፍሪቃ 
ዝኾና ግብጽን ናይጀርያን፡ ኣብ ዓመተ-
2021፡ 4.53 ቢልዮን ከምኡ’ውን 3.32 
ቢልዮን ዶላር ኣመሪካ ዝውድአ ስርናይ 
ካብ ዝተፈላለያ ሃገራት ሸሚተን። 
መሶብ ኤውሮጳ ተባሂላ እትግለጽ 

ዩክረይን፡ ንዝበዘሐ መጠን እታው ስርናይ፡ 
ስገም፡ ሱፍን ዑፉንን ኣህጉር ኤውሮጳ 

ርእይቶ
ከም እትሽፍን ይግለጽ። ናብ ማእከላይ 
ምብራቕ፡ ሰሜን ኣፍሪቃን ቻይናን እውን 
ቀሊል ዘይበሃል መጠን ስርናይ ትልእኽ። 
ብመሰረት ገለ ምንጭታት፡ ቅድሚ 

ለካቲት 2022 ኣብ ዝነበረ ግዜ፡ ክሳዕ 
400 ሚልዮን ዝኣክል ህዝቢ ዓለም ኣብ 
ዩክረይን ብዝፈሪ ኣእካል ክቕለብ ጸኒሑ። 
ዩክረይን፡ ብ”ቸርኖዘም” ወይ “ጸሊም 
ሓመድ” ዝልለ - ሓደ ሲሶ ካብ ጠቕላላ 
ፍርያም መሬት ዓለምና ዝርከበላ ሃገር 
እያ። ኣብ ርእሲ’ዚ፡ ኣብ ግዜ ሓጋይ፡ በረድ 
ዘይሽፍኖም ወደባት ኣብ ጸሊም ባሕሪ ስለ 
እትውንን፡ ሕርሻዊ እቶታ ብዘይ ጸገም ናብ 
ሰደድ ከተቕንዖ የኽእላ። ብውክልና ኪዳን 
ሰሜን ኣትላንቲክ - ኔቶ፡ ኣብ መንጎ ሩስያን 
ዩክረይንን ኲናት ቅድሚ ምውላዑ፡ 90 
ሚእታዊት ሕርሻዊ ፍርያት ዩክረይን፡ ኣብ 
ጸሊም ባሕሪ ብዝርከብ ወደባታ ናብ ሰደድ 
ቀኒዑ ጸኒሑ። 
ውድብ ሕቡራት ሃገራት ወግዓዊ ኣብ 

ዝገበሮ ሓበሬታ ግን፡ ነዚ ስምምዕ መሰረት 
ገይሩ ካብ ዝቐንዐ ኣእካል ዩክረይን፡ እቲ 
44 ሚእታዊት ናብ ልዑል መጠን እቶት 
ዘለወን ወይ ሃብታማት ዝበሃላ ሃገራት 
ከም እተሰደደ የረድእ። እቲ ስታትስቲካዊ 
ሓበሬታ ከም ዘነጽሮ፡ ቻይና፡ ስጳኛ፡ ቱርኪ፡ 
ኢጣልያን ሆላንድን እተን ቀዳሞት 
ተቐበልቲ ሰደድ ኣእካል ዩክረይን እየን 
ነይረን። እዚ፡ ነቲ “ስምምዕ እኽሊ ጸሊም 
ባሕሪ፡ ንድኻታት ሃገራት እዩ ዘርብሕ” 
ዝብል ምጉት ውዱቕ ከም ዝገብሮ 
ክኢላታት ናይ’ዚ ዓውዲ የገንዝቡ። 
“ስምምዕ እኽሊ ጸሊም ባሕሪ” ብዝብል 

መጸውዒ ዝፍለጥ፡ ኣብ መንጎ ሩስያን 
ዩክረይንን ብኣላይነት ቱርኪን ውድብ 
ሕቡራት ሃገራትን ዝተኸተመ ስምምዕ፡ 
ሕርሻዊ ፍርያት ዩክረይን - ብውሑስ 
ኣገባብ ኣብ ጸሊም ባሕሪ ብዝርከባ ወደባት 
ዩክረይን ኣቢሉ ናብ ዕዳጋታት ዓለም 
ንኽበጽሕ ዘኽእል እዩ። እዚ ስምምዕ ኣብ 
ሓምለ 2022 ኣብ ግብሪ ድሕሪ ምውዓሉ፡ 
ክሳዕ 32.9 ሚልዮን ሜትሪክ ቶን ዝበጽሕ 
ፍርያት ሕርሻ ዩክረይን፡ ካብ ጸሊም 
ባሕሪ ተበጊሱ ናብ ዝተፈላለዩ ሸመትቲ 

ኣካላት በጺሑ። ክሳብ ሓደ ሽሕ ዝበጽሓ 
መራኽብ ድማ፡ ነዚ ዝጥቀስ ዘሎ ፍርያት 
ኣብ ምግዕዓዝ ተንቀሳቒሰን። ብዝገርም 
መልክዑ፡ 80 ሚእታዊት ካብ ጠቕላላ 

ሰደድ ስርናይ ዩክረይን፡ ውድብ ሕርሻን 
መግብን ውድብ ሕቡራት ሃገራት ዝሽምቶ 
ኮይኑ፡ ዝበዝሐ ክፋሉ ከኣ - ብመልክዕ 
ረድኤት ናብ ሃገራት ኢትዮጵያ፡ የመን፡ 
ኣፍጋኒስታንን ቱርኪን ተዓዲሉ። 
ሩስያ እውን፡ ካብ’ዚ ስምምዕ እዚ ክትረብሕ 

ዝተተስፈወቶ ዕድላት ነይሩ እዩ። ሕርሻዊ 
እቶትን ድዅዒን ሩስያ ብዘይ ጸገም ናብ 
ዕዳጋታት ዓለም ንኽኣቱን፡ መስርሕ መሸጣ 
ስሉጥ ንምግባሩ - ሓደ ካብ ባንክታታ ኣብ 
ቅልጡፍ ዓለማዊ ስርዓተ-ባንክ ከም ዝኣቱ 
ምግባርን. . . ዝብሉ ገለ ካብ’ቲ ንሩስያ 
ዘርብሕ ዝተባህለ ክፋል ናይ’ቲ ስምምዕ 
እዩ። ኣብ ልዕሊ ባንክ ሕርሻ ሩስያ፡ ቀረብ 
ሕርሻዊ ማሽነሪታትን መሳርሒታትን ጸኒዑ 
ዘሎ እገዳ ክልዓል፣ ንጥፈታት መድሕንን 
ዳግመ-መድሕንን ክጅምር፣ ሻምብቆታት 
ድዅዒ ታግሊያቲ-ኦዴሳ ክኽፈትን ኣብ 
ልዕሊ እተን ኣብ ሕርሻዊ ንጥፈታት ዝዋስኣ 
ትካላት ጸኒዑ ዘሎ እገዳ ክለዓልን ዝብሉ 
ቅድመ-ኲነታት እውን፡ ኣካል እቲ ስምምዕ 
ንኽፈትሖ ምርድዳእ ዝተበጽሓሉ ምንባሩ፡ 
ፕረዚደንት ፈደረሽን ሩስያ ቭላድሚር 
ፑቲን ንምንስሓብ ሩስያ ካብ’ቲ ስምምዕ 
ኣመልኪቱ ኣብ ዝሃቦ መግለጺ የረድእ። 
ስምምዕ እኽሊ ጸሊም ባሕሪ፡ ኣብ’ቲ 

ፈለማ ናይ 120 መዓልታት ዕድመ ከም 
ዝነበሮ ዝፍለጥ ኮይኑ፡ በብእዋኑ ይኸይድ 
ኣብ ዝነበረ ርክባት ግን፡ ንተደጋጋሚ ግዜ 
ክናዋሕ ክኢሉ እዩ። እቲ ስምምዕ፡ ንሰለስተ 
ወደባት ዩክረይን ውሑስ ምስግጋር 
ሕርሻዊ ፍርያት ዘፍቅድ እዩ ነይሩ። 
ኣብ ትሕቲ ምክትታል ወከልቲ ቱርኪ፡ 
ውድብ ሕቡራት ሃገራትን ዩክረይንን፡ 
መስርሕ ምጽዓን ኣእካል ናብ መራኽብ 
ምስ ተኻየደ ከኣ፡ በቲ ብኸቢድ ነተጒቲ 
ባሕሪ ዝተኸለለ ክፋላት ጸሊም ባሕሪ - 
ብመሪሕነት ናይ’ታ ነቲ ቦታ እትፈልጥ 
መርከብ፡ ናብ ዝተፈላለያ ሃገራት ይበጽሕ። 
ቀንዲ ዕላማ ናይ’ዚ ስምምዕ፡ ነቲ ድሕሪ 

ምውላዕ ኲናት ሩስያን ዩክረይንን 
ዝተኸስተ ዓለማዊ ቅልውላው መግቢ 
ንምፍዃስ ምንባሩ ይሕበር። እቲ ስምምዕ 
ግብራውነቱ ክገሃድ ምስ ጀመረ ከኣ፡ ዋጋ 
ስርናይ ብ17 ሚእታዊት፡ ዋጋ ዕፉን ብ26 
ሚእታዊት ክጐድል ከም ዝኸኣለ፡ ናይ’ቲ 
እዋን ጸብጻባት የረድኡ። 
ምስሓብ ሩስያ ካብ ስምምዕ እኽሊ ጸሊም 

ባሕሪ፡ ዋጋታት መግቢ ሰማይ ከምዝዓርግ 
ኣብ ምግባር ከይተሓጽረ፡ ነቲ ብደገፍ ኪዳን 
ሰሜን ኣትላንቲክ - ኔቶ፡ ዩክረይን ምስ ሩስያ 
ኣትያቶ ዘላ ኲናት መሊሱ የጋድዶ ከምዘሎ 
እዩ ዝግለጽ። ክልተ መዓልቲ ድሕሪ ምስሓብ 
ሩስያ ካብ ስምምዕ እኽሊ ጸሊም ባሕሪ፡ ኣብ 
ልዕሊ ትሕተ-ቅርጺ ዝዓበየ ወደብ ዩክረይን 
ምዃኑ ዝግለጽ ኦዴሳ፡ ከቢድ ዝበሃል 
መጥቃዕቲ ሰብ-ኣልቦ ነፈርትን ሚሳይላትን 
ብወገን ሩስያ ምክያዱ ስዒቡ፡ እቲ ወደብ 
ኣብ ሓጺር ግዜ ዋላ’ውን እቲ ስምምዕ 
ደጊሙ ህይወት እንተሰዂዐ - ናብ ስራሕ 
ከም ዘይምለስ ገይርዎ ከም ዘሎ ተዓዘብቲ 
የረድኡ። ሩስያ፡ ተወሳኺ ፍርያት ሕርሻን 
ድዅዒን ናብ ዕዳጋታት ዓለም ክትቅርብ 
ዘኽእላ ጠለባት እንተደኣ ተመሊሱላ፡ ደጊማ 
ናብ’ቲ ስምምዕ ክትምለስ ከም እትኽእል 
ክትገልጽ ትስማዕ ኣላ። ክሳብ እዚ ጠለባት 
ዝማላእ ግን፡ ዝኾነት በቲ መስመር ናብ 
ዩክረይን እትሓልፍ መርከብ፡ ንወተሃደራዊ 
መጥቃዕቲ ዒላማ ከም እትኸውን ከቢድ 
መጠንቀቕታ ኣመሓላሊፋ። 
ስምምዕ እኽሊ ጸሊም ባሕሪ ሰለስተ ግዜ 

ዝተናወሐ ኮይኑ፡ ኣብ ነፍሲ-ወከፍ ግዜ 
ምንዋሕ፡ ሩስያ ዘቕረበቶ ጠለባት ክማላእ 
ብተደጋጋሚ ክትሓትት ከም ዝጸንሐት 
ይሕበር። ኣብ መወዳእታ ወርሒ ግንቦት 
2023፡ ሓደ ካብ ኣውሓስቲ ናይ’ዚ ውዕል 
ዝኾነ ዋና ጸሓፊ ውድብ ሕቡራት ሃገራት 
ኣንቶንዮ ጉተረዝ፡ ሩስያ ዘቕረበቶ ጠለባት 
ንኽማላእ ምስ ዝተፈላለዩ ኣካላት ርክባት 
ከም ዘካየደ፡ እንተኾነ - እቲ ውድብ፡ 
ነቲ ጠለባት ከውሕስ ከም ዘይክእል ከም 
ዝተገልጸሉ ምክትል ሚኒስተር ጉዳያት 
ወጻኢ ሩስያ የረድእ። ብውክልና ኔቶ፡ 
ዩክረይን ምስ ሩስያ ተካይዶ ኣብ ዘላ ኲናት፡ 
ስምምዕ እኽሊ ጸሊም ባሕሪ እቲ እንኮ ኣብ 
መንጎ ክልቲአን ወገናት ተኸቲሙ ዝጸንሐ 
ስምምዕ እዩ ነይሩ። 
ኣብ ልዕሊ ሕርሻዊ እቶት ዝግበር እገዳታት፡ 

እቲ ዝረብሓሉ ወገን ዘይኮነ ዝህሰየሉ ወገን 
ከም ዝዓቢ ርግጽ እዩ። ብወገን ምዕራባውያን 
ሃገራት፡ ኣብ ልዕሊ ሩስያ ዝቐርብ ክስታት 
እንተሎ፡ እታ ሃገር ንሕርሻዊ ፍርያት ከም 
መሳርሒ ፖለቲካ ተጠቒማትሉ ዝብል እዩ። 
ውድብ ሕቡራት ሃገራት ዝዘርገሖ ኣሃዛዊ 
ሓቅታት ምስ ዝረአ ግን፡ ዝበዝሐ መጠን 
ሰደድ ሕርሻዊ ፍርያት ሩስያ፡ ናብ ሃገራት 
ኣፍሪቃን ማእከላይ ምብራቕን ክኸውን 
እንከሎ፡ ብኣንጻር ናይ’ዚ ዝበዝሐ ሰደድ 
ሕርሻዊ ፍርያት ዩክረይን - ሃብታማት ናብ 
ዝበሃላ ሃገራት እዩ ጸኒሑ። 

ሩስያ፡ ኣብ 2023 ክሳብ 60 ሚልዮን ቶን 
ዝግመት ኣእካል ናብ ሰደድ ከም እተቕንዕ 
ዝገለጸ ፑቲን፡ ካብ’ዚ ዝበዝሐ ክፋሉ ኣብ 
ምምዕባል ናብ ዝርከባ ሃገራት ምዃኑ 
ይሕብር። ድሮ እኳ ኣብ ካልኣይ ዋዕላ 
ሩስያ-ኣፍሪቃ ክሳብ 50 ሽሕ ቶን ዝኸውን 
ብመልክዕ ሓገዝ ንገለ ሃገራት ኣፍሪቃ 
ክልገስ ምዃኑ ኣፍሊጡ ኣሎ። 
ስርናይ፡ ክሳብ ክንደይ ፖለቲካ ሃገራትን 

ዞባታትን ይጸሉ ምግንዛብ ዕሙቕ ዝበለ 
መጽናዕቲ ዘድልዮ’ኳ እንተኾነ፡ ብወሰኽ 
ዋጋ ባኒ ህዝብታት ኣንጻር መንግስታት 
ክለዓሉ ዝተመዝገቡ ፍጻመታት - 
ኣብ’ዚ ዛዕባ ዝፈጥሮ ምስሊ ርዱእ 
እዩ። ሃገራት ኤውሮጳ ቀረብ ኣእካልን 
ጠለባት ህዝብታተን ንምውሓስ ዝገብራኦ 
ጸደፍደፍ እውን፡ ኣቕሊልካ ዘይረአን ክሳብ 
ክንደይ ጽልዋ ከም ዘለዎ ግንዛበ ዝህብን 
እዩ። ኣብ ዋጋ ዕዳጋ ፍጹም ዘእትዋኦ 
እውን ኣይኮነን። ብጒያ ጒያ ኣብ መንጎ 
ሩስያን ዩክረይንን ተግባራዊ ንክኸውን 
ዝተሰርሓሉ ስምምዕ እኽሊ ጸሊም ባሕሪ 
ድማ፡ ኣብነት ናይ’ዚ እዩ። ሓደ ዓመት 
ዕድመ ዝነበሮ ስምምዕ እኽሊ ጸሊም ባሕሪ 
- ቀንዲ ተረባሕቱ ሃገራት ኤውሮጳ ከም 
ዝነበራ ክድምደም ይከኣል። 
ንኣብነት፡ ኣብ ውሽጢ ዝተጠቕሰ ናይ 

ግዜ መቓን፡ 120 ሚልዮን ብዝሒ ህዝቢ 
ዘለዋ ኢትዮጵያ - 282,760 ሜትሪክ ቶን 
እኽሊ ካብ ዩክረይን ክትሽምት እንከላ፡ 
ብኣንጻሩ ከባቢ 18 ሚልዮን ህዝቢ ዘለዋ 
ሆላንድ፡ ኣብ ሕርሻ ሓሰማታት ዝውዕል 
2 ሚልዮን ሜትሪክ ቶን እኽሊ ክትቅበል 
ክኢላ እያ። ሃገራት ኤውሮጳ፡ ኣብ ግዜ 
ካልኣይ ኲናት ዓለም ዝሓለፋኦ ጽንኩር 
ናይ መቝነን ግዜ፡ ኣገዳስነት ምውሓስ 
መግቢ ክሳብ ክንደይ ወሳኒ ምዃኑ ብልክዕ 
ይርድኣኦ እየን። ጒዳይ እኽሊ፡ ጒዳይ 
ቀዳምነታትን ድሕነትን ካብ ዝገብራኦ 
ድማ፡ ነዊሕ ኮይኑ እዩ። ነዚ ቀዳምነት እዚ 
ንምውሓስ እምበኣር፡ ኵሉ ኣማራጺታት 
ካብ ምጥቃም ድሕር ዝብላ ኣይኮናን። 
ዋላ’ውን ብዋጋ ህይወትን ዕድላትን 
ህሱያት ህዝብታት።
ኣፍሪቃ፡ ዘለዋ ፍርያም ዝበሃል መሬት 

ብግቡእ ምስ ዝለምዕ፡ ንምሉእ ህዝቢ ዓለም 
ከዐንግል ዝኽእል ሕርሻዊ እቶት ክርከቦ ከም 
ዝኽእል ይፍለጥ። ክሳብ እዚ ግዜ’ዚ ግን - 
ኣይኮነን ንሰደድ ንውሽጣዊ ጠለባታ’ውን 
ብፍርቂ ከተማልእ ኣይከኣለትን። ሃብታማት 
ኣፍረይቲ ሕርሻዊ እቶት ዝኾና ሃገራትን 
ትካላትን፡ እኽሊ ከም ፖለቲካዊ መሳርሒ 
ካብ ዝጥቀማሉ ነዊሕ እዋን ዘቝጸረ ኮይኑ፡ 
ብፍላይ ኣብ ድኻታት ሃገራት ንዝርከቡ 
መንግስታት፡ ከም መሳርሒ መተግበሪ 
ድሌታተን ይጥቀማሎም እየን። ኣብ 
ፖለቲካ ስርናይ ቀንዲ ተሃሰይቲ ዝኾና 
ኣብ ምምዕባል ዝርከባ ሃገራት ኮይነን፡ 
ካብ ጽልዋ ኣፍረይትን ሰደድትን ሕርሻዊ 
ፍርያት ዝኾና ሃገራት ንምልቓቕ፡ ዘላቕን 
ኣብ ርእሰ-ምርኲሳ ዝተመስረተን ሕርሻዊ 
መደባት ከበጋግሳ ይግባእ። 
ዘላቒ መሃዛዊ ሕርሻዊ ፍታሕ፡ ካብ 

ዓበይቲ ኢንዳስትሪታት ሕርሻ ክምስርታ 
ዝኸኣላ ገስገስቲ ሃገራት ተመኩሮ 
ብምውሳድ ክበጋገስ ዘኽእል ዕድላት ዘሎ 
እኳ እንተኾነ፡ ብዓቢኡ ሕርሻ ዝጠልቦ 
ትሕተ-ቕርጽን ኣቐዲምካ ብመጽናዕቲ 
ምድላውን፡ ነባሪ ፍታሕ ኣብ ምምጻእ 
ሓጋዚ እዩ። ነፍሲ-ወከፍ ሃገር ዘለዋ ጠለባት 
እኽሊ ከተማልእ ኣብ ዝኸኣለትሉ ግዜ፡ 
ስርናይ ከም ፖለቲካዊ መሳርሒ ከጋጥማ 
ዘሎ ተኽእሎ ኣመና ዝማህመነ ከም 
ዝኸውን ድማ ርዱእ ይኸውን።  

ኣብርሃም በረኸት (ሃኮሰኤ)ኣብርሃም በረኸት (ሃኮሰኤ)

ስፖርትስፖርት

ዎልቭስ፡ ንሕቶ ማን ሲቲ ነጺጋቶዎልቭስ፡ ንሕቶ ማን ሲቲ ነጺጋቶእንግሊዛዊት ክለብ ዎልቨስ፡ ንኣከፋፋሊ 
ማቲያስ ኑነስ ብ47 ሚልዮን ፓውንድ (54.8 
ሚልዮን ዩሮ) ንምፍራም ካብ ማን ሲቲ 
ዝመጸኣ ሕቶ ከምዝነጸገቶ፡ ጋዜጣ ቢቢሲ 
ኣፍሊጣ።
  ማን ሲቲ፡ ኣብ ምኽፋት ግጥማት 

ፕሪመር ሊግ ንወሳኒ ኣከፋፋሊኣ ኬቨን ደ 
ብሩይነ ብመስበርቲ ከምዝኸሰረቶ ይዝከር። 
ድሒሩ ብዝገበሮ መብጣሕቲ ከኣ፡ ንኣስታት 
ኣርባዕተ ኣዋርሕ ካብ ኣገልግሎት ክበኵር 
ምዃኑ ስለ እተሓበረ፡ ኣብ ቦታኡ ዝስለፍ 
ተጻዋታይ ሃሰው ክትብል እያ ጸኒሓ።
  እዛ ጐብለል ኤውሮጳ 2023 ዝኾነት 

ጋንታ፡ ንኣከፋፋሊ ዌስት ሃም ሉካስ ፑኬታ 
ንምፍራም ኣንቂዳ ነይራ እያ። ይዅን’ምበር፡ 
ምስ ዌስት-ሃም ክትሰማማዕ ከምዘይከኣለት 
ዝግለጽ ኮይኑ፡ ብዓንደ ርእሱ’ውን ፑኬታ፡ 
ብጥሕሰት ሕግታት ጠላዕ ማለት ተሳቲፍካ 
ተባሂሉ ስለ እተጠርጠረ፡ ብፈደረሽን ኵዕሶ 
እግሪ እታ ሃገር ኣብ መርመራ ይርከብ 
ብምህላዉ፡ ሲቲ፡ ካብ’ቲ ጉዳይ ኢዳ ክትስሕብ 
ተቐሲባ ትርከብ። ሲቲ፡ ብዘይካ ፑኬታ፡ 
ንእንግሊዛዊ ኣባል ክሪስታል ፓላስ ኢበረቺ 

ኢዘ እውን ተገዲሳትሉ ምህላዋ እዩ 
ዝግለጽ።
  ብኸም’ዚ እያ እምበኣር፡ ኣብዘን 

ዝሓለፋ መዓልታት ንፖርቱጋላዊ 
ኣከፋፋሊ ዎልቭስ ማቲያስ ኑነስ ከም 
ኣማራጺ ወሲዳ ከተፈርሞ ነቒላ። 
ብመሰረት ትማሊ ዝወጸ ዜና ግና፡ 
ዎልቭስ፡ ነቲ ናይ 47 ሚልዮን ፓውንድ 
ሕቶ፡ ጸማም እዝኒ ሂባቶ ትርከብ። 
‘ተዃሉ’ ብዝብል ቅጽል ስም እትጽዋዕ 
ዎልቭስ፡ ካብ ሽያጥ እዚ ወዲ 24 ዓመት 
ኣከፋፋሊ፡ 65 ሚልዮን ፓውንድ ኣታዊ 
ክትረክብ እዩ ድሌታ - ብመሰረት ጸብጻባት። 
ብመንጽሩ፡ ሲቲ፡ ነዚ መልቀቒ ዋጋ ክትከፍሎ 
ድሌት የብላን።  
  ንኑነስ ክትከስሮ ዘይትደሊ ዎልቭስ፡ 

ኣብ’ዚ እዋን ብ’ፋይናንስያዊ ፍትሓዊ 
ጸወታ’ ተቐይዳ ምህላዋ ይግለጽ። ከም ድላያ 
ሓደሽቲ ተጻወትቲ ከተፈርም ስለዘይትኽእል 
እዩ ድማ ዓላሚኣ ዝነበረ ጁሊያን ሉፕተጉ 
ሓዲጕዋ ዝወጸ። 

  በዚ ኮይኑ በቲ፡ ዝሓለፈ ዓመት ናብ 
ታሕተዋይ ሊግ ንኸይትወርድ ኣብ ዝገበረቶ 
ቃልሲ ወሳኒ ተራ ንዝነበሮ ኣከፋፋሊ ኑነስ 
ከይትኸስሮ ሰጊኣ ዘላ ዎልቭስ፡ ድሮ ኣብ’ዛ 
ወቕቲ ኣብ ክልተ መኽፈቲ ግጥማት ብማን 
ዩናይትድን ብራይተንን ተሳዒራ ትርከብ። 
መበል 19 ደረጃ ተሰሪዓ ከኣ፡ ጽባሕ ኣንጻር’ታ 
እንኮ ድሕሪኣ ዘላ (ናይ መወዳእታ ማለት 
እዩ) ኤቨርተን ክትጻወት እያ።

ደንደን፡ ሻምፕዮን ምዃና ኣፍሊጣደንደን፡ ሻምፕዮን ምዃና ኣፍሊጣ
በሪኽ፡ ቦኽሪ ዓወት ኣመዝጊባበሪኽ፡ ቦኽሪ ዓወት ኣመዝጊባ

ግጥማት ኵዕሶ እግሪ ደቂ ኣንስትዮ ዞባ 
ማእከል ብረቡዕ ኣብ ዝተሰላሰለሉ፡ ደንደን 
ብምዕዋታ ቅድሚ ሓደ ጸወታ ሻምፕዮና 
ምዃና ኣፍሊጣ። 
  ፍርቂ መዓልቲ ዝተጋጠማ በሪኽን 

ጎዳይፍን እየን ነይረን። በሪኽ፡ ኣብ መበል 62 
ደቒቕ ካብ ሳራ ምስግና እንኮ ሸቶ ብምቑጻር 
ከኣ 1ብ0 ተዓዊታ። ሳዋ ከኣ፡ ብልጽቲ 
ተጻዋቲት ተጸዊዓ። በሪኽ፡ ኣብ’ታ ዕለት እያ 
ቦኽሪ ዓወታ ኣመዝጊባ። 

  ሰዓት ክልተ፡ ኢንሹራንስን ገጀረትን 
ክፋለማ እንከለዋ፡ ኣብ ቀዳማይ 45 ደቒቕ 
ሸቶ ከየመዝገባ ንዕረፍቲ ወጺአን። ኣብ 
ካልኣይ እብረ ግና፡ ኢንሹራንስ ቀዲማ ኣብ 
መበል 77 ደቒቕ ተቐይራ ካብ ዝኣተወት 
ትዕግስቲ ኣብራሃለይ ሸቶ ብምርካባ 1ብ0 
መሪሓ። እንተኾነ፡ ድሕሪ ሓሙሽተ ደቓይቕ፡ 

ገጀረት ካብ ዮርዳኖስ ካሕሳይ እተመዓራርያ 
ሸቶ ስለ ዝረኸበት 1ብ1 ተፈላልየን። በዚ ኸኣ፡ 
ሻምፕዮና ንምዃን ኣንጻር ደንደን ትቃለስ 
ዝነበረት ኢንሹራንስ ዕድላ ኣብ ሓደጋ 
ኣውዲቓ። ኣባል ጋንታ ገጀረት ኣድያም 
ዳኒኤል፡ ብልጽቲ ተጻዋቲት ናይ’ዛ ግጥም 
ተጸዊዓ። 

  ደንደን፡ ኢንሹራንስ ነጥቢ ከምዘጥፍአት 
ፈሊጣ እያ ኣንጻር 
ኩባንያ ሰገን ተጻዊታ። 
እዛ ጋንታ፡ ወላ’ኳ 
ኣብ ቀዳማይ እብረ 
ሸቶ ኣይተመዝግብ፡ 
ድሕሪ ዕረፍቲ ግና 
ብተኸታታሊ ካብ 
ምስጋና መሓሪ፡ 
ደሊና ሳህለን 
ዲያና እስቲፋኖስን 
ሸቶታት ብምቝጻር 
3ብ0 ተዓዊታ። ኣብ መስመር ምክልኻል 
እትስለፍ ኣባል ጋንታ ደንደን ኣድያም 
ዓንደብርሃን ከኣ፡ ብልጽቲ ተጻወቲት ተባሂላ 

ተሰምያ። በዚ ድማ፡ ደንደን ብ31 ነጥቢ 
ድሮ ሓደ ጸወታ ተሪፉዋ እንከሎ ሻምፕዮን 
ዓመተ-ስፖርት 2022-23 ምዃና ኣፍሊጣ። 
  እዚ ውድድር፡ ሎሚ ጎዳይፍ ኣንጻር 

ሰምበል፡ ገጀረት ኣንጻር ኩባንያ ህንጻ ሰገን 

ካብ ሰዓት ክልተ ኣትሒዘን ብዘካይዳኦ 
ግጥማት ክቕጽል ምዃኑ፡ ህዝባዊ ርክባት 
ናይ’ቲ ፈደረሽን ሓቢራ።

ሃገራዊ ፈደረሽን ንሓደሽቲ ደቂ-ኣንስትዮ ስልጠና ዳንነት ሂቡሃገራዊ ፈደረሽን ንሓደሽቲ ደቂ-ኣንስትዮ ስልጠና ዳንነት ሂቡ
ሃገራዊ ፈደረሽን ኵዕሶ እግሪ ኤርትራ፡ 

ኣብ ኣስመራ ክህቦ ዝቐነየ ስልጠና ሓደሽቲ 
ደቂ-ኣንስትዮ ደያኑ ተዛዚሙ።
  ኣብ’ቲ ንሸውዓተ መዓልታት ዝቐጸለ 

ስልጠና፡ ካብ ሽዱሽቲአን ዞባታት ዝተዋጽኣ 
ኣብ ክሊ ዕድመ 14 ክሳብ 20 ዝርከባ 
69 ደቂ-ኣንስትዮ ተሳቲፈን። ሌላ ምስ 
መባእታዊ ትምህርቲ ዳነንት ሓፈሻዊ 

ኣስትምህሮ ብዛዕባ ሕግታታት ኵዕሶ እግሪ 
ዘጠቓለለ ድማ ነይሩ። ነቲ ብክልሰ-ሓሳብን 
ተግባርን ዝተዋህበ ስልጠና፡ ሸውዓተ 
ምኵራት ሃገራውያን ኢንስትራክተራት 
ተሳቲፎሞ። 
 ኣብ’ቲ ኣጋጣሚ፡ ምኽትል ፕረዚደንት 

ሃገራዊ ፈደረሽን ኵዕሶ እግሪ ኣቶ 
ተስፋሚካኤል ብርሃነ ኣብ ዝስመዖ ቃል፡ 
ንተመረቕቲ ዮሃና ድሕሪ ምባል፡ ዝቐሰማኦ 
ትምህርት ኣብ ግብሪ ክውዕላኦ ተላብዩ። 
እቲ ስልጠና፡ ኣብ ዕብየት ኵዕሶ እግሪ ደቂ-

ኣንስትዮ ሃገርና ዓቢ ኣስተዋጽኦ ክህልዎ 
ምዃኑ’ውን ኣብ’ቲ ኣጋጣሚ ተገሊጹ እዩ። 
ተመረቕቲ ድማ፡ ሰርቲፊኬት ካብ ኣቶ 
ተስፋሚካኤል ብርሃነን ካልኦትን ምቕባለን፡ 
ህዝባዊ ርክባት ናይ’ቲ ፈደረሽን ኣረዲኡ።

ኣንቸሎቲ፡ ተወሳኺ ዕድጊ ኣንቸሎቲ፡ ተወሳኺ ዕድጊ 
ከምዘይገብሩ ኣፍሊጡከምዘይገብሩ ኣፍሊጡ

ኣሰልጣኒ ሪያል ማድሪድ ካርሎ 
ኣንቸሎቲ፡ ጋንታኡ ኣብዘን ተሪፈን 
ዘለዋ መዓልታት መስርሕ ምስግጋር፡ 
ዝኾነ ተወሳኺ ምስግጋሪ ከምዘይትገብር 
ብምግላጹ፡ ብተዘዋዋሪ ምባፐ ኣብ’ዛ 
ክረምቲ ከምዘይጽምበሮም ኣፍሊጡ።
  ሓደ ካብ ዝበለጹ ተጻወትቲ ናይ’ዚ 

እዋን ዝኾነ ምባፐ፡ ምስ ጋንታኡ ውዕሉ 
ከምዘየሐድስ ድሕሪ ምግላጹ፡ ኣብ’ዛ ወቕቲ 
ናብ ማድሪድ ክጽምበር ከምዝኽእል 
ብሰፊሕ ይውረ ነይሩ እዩ። ይዅን’ምበር፡ 
ምባፐ፡ ናብ’ዛ እስጳኛዊት ክለብ ክጽምበር 
እንተኾይኑ፡ ኣብ ወርሒ ጥሪ ኣብ ዝኽፈት 
መስኮት ምስግጋር ወይ ከኣ ዝመጽእ 
ክራማት ክኸውን ከምዝኽእል እዩ 
ዝእመት።
  ኣንቸሎቲ፡ ክሳብ 1 መስከረም ክፉት 

ኮይኑ ኣብ ዝጸንሕ ዕዳጋ ተጻወትቲ 
ንጡፋት ክኾኑ ድዮም ኣብ ዝተሓተተሉ 
እምበር እዩ፡ “ኣይፋል” ክብል መሊሱ። 
“ዝኾነ ሓዲሽ ምፍራም ኣይክህሉን እዩ። 
ኣእኪልና ኢና። እዛ ጋንታ ምልእቲ እያ።” 
ይብል ኣንቸሎቲ።
  ማድሪድ፡ ኣብ’ዛ ክረምቲ ዝገበረቶ ዓቢ 

መስርሕ ምስግጋር እንተሃሊዩ፡ ናይ ጁደ 
በሊንግሃም እዩ። እዚ እንግሊዛዊ ኣከፋፋሊ፡ 
ድሮ ኣብ ህርመት እዛ ጋንታ ኣትዩ፡ ኣብ 
ክልተ ናይ ሊግ ግጥማት ሰለስተ ሸቶታት 
ኣመዝጊቡ ይርከብ። ብዘይካ’ቶም ናይ 
ልቓሕ ግዜኦም ወዲኦም ዝተመለሱዋ 
ክልተ ተጻወትቲ ድማ፡ ንኬፓ ኣሪዛባላጋን 
ጆሰሉን ብተኸታታሊ ብልቓሕ ካብ 
ቸልሲን እስጳኞልን፡ ኮተቴ ተጻዋታይ ኣርዳ 
ጉለር ካብ ፈነርባች፡ ፍራን ጋርሽያ ካብ 
ራዮ ቫየካኖን ኣፈሪማ ኣምጺኣ ኣላ።
  ኣብ ክልተ ናይ ሊግ ግጥማት ምሉእ 

ነጥቢ ብምውሳድ ኣብ ቅድሚት ዘላ ‘ሎስ 
ብላንኮስ’፡ ሎሚ ምሸት ናብ ሰልታ ቪጎ 
ተጓዒዛ ምስ ሪያል ማድሪድ ክትጻወት 
እያ።

ማንቺኒ፡ ዳግማይ ናብ ስራሕ ክምለስ . . .ማንቺኒ፡ ዳግማይ ናብ ስራሕ ክምለስ . . .
“ናይ ቅድም ዓላሚ ሃገራዊት ጋንታ 

ኢጣልያ ሮበርቶ ማንቺኒ፡ ብህጡር ገንዘብ 
ዓላሚ ሃገራዊት ጋንታ ኵዕሶ እግር ደቂ-
ተባዕትዮ ስዑዲ ዓረብ ክኸውን ተቓሪቡ” 
ክትብል፡ ጋዜጣ ደይሊ መይል ኣብ ዓምዳ 
ኣስፊራ።
  ንኢጣልያ ተዓዋቲት ዋንጫ ኤውሮጳ 

2020 ዝገበራ ማንቺኒ፡ ዝሓለፈ 13 ነሓሰ 
ካብ መዝነቱ ከምዝወረደ ይፍለጥ። ቦታኡ 
ከኣ፡ ብናይ ቅድም ኣሰልጣኒ ናፖሊ 
ሉቺያኖ ስፓሌቲ ተተኪኡ ይርከብ። 
ብመሰረት ምንጪ ሓበሬታ ደይሊ 
መይል፡ ንክልተ ሳምንቲ ስራሕ ኣልቦ 
ኮይኑ ዝርከብ ማንቺኒ፡ ኣብ’ዚ እዋን 
ምስ’ቲ ቀዳማይ ምርጫኡ ገይሩዎ ዘሎ 
ፈደረሽን ኵዕሶ እግሪ ስዑዲ ዓረብ ኣብ 
ዝርርብ ይርከብ ኣሎ። 
  ስዑዲ ዓረብ፡ ንማንቺኒ ክሳብ 2026 

ዘጽንሖ ናይ ሰለስተ ዓመታት ውዕል 
ቀሪባትሉ ምህላዋ፡ ኣብ’ቲ መቓን ግዜ 

ከኣ፡ ማንቺኒ፡ 77 ሚልዮን ፓውንድ 
(83.5 ሚልዮን ዩሮ) ናብ ማሕፉዳኡ 
ከእቱ ምዃኑ ይግለጽ ኣሎ። ስዑዲ ዓረብ፡ 
ዝመጽእ ወርሒ ጥሪ ኣብ ዋንጫ ኤሽያ 
ክትጽመድ ብምዃና እያ፡ መብዛሕትኦም 
ተጻወትቲ ምሉእ ዕድሚኦም ተጻዊቶም 
ዘይረኸብዎ - ኣፍካ ማይ ዘምዑግ ገንዘብ 
ብምቕራብ፡ ምስ’ዚ ኢጣልያዊ ምኵር 
ዓላሚ ትዘራረብ ዘላ። ወዲ 58 ዓመት 
ማንቺኒ፡ ነዚ ቀሪቡሉ ዘሎ ስምምዕ እንተ 

ደኣ ተቐቢሉዎ፡ ንኣንድሪያ ጋግሊርዲን 
ለለ ኦሪኣሊን ዝበሃሉ ተሓጋገዝቱ ሒዙ 
ክመጽእ ከምዝኽእል ይእመት። በዚ 
ከኣ፡ ማንቺኒ፡ ኣሰር ህቡባት ተጻወትቲን 
ኣሰልጠንቲን ኵዕሶ እግሪ ኤውሮጳ 
ብምስዓብ፡ ናብ ዓዲ ዓረብ ከቕንዕ እዩ - 
ፒሮን ወረቐትን ምስ ኣራኸበ።
  ስዑዲ ዓረብ፡ ዓላሚኣ ዝነበረ ሀርቨ 

ረናርድ ኣብ ወርሒ ጥሪ ምስ ሓደጋ፡ 
ስዒድ ኣል-ሸህሪ ብዝተባህለ ኣሰልጣኒ እያ 

ብግዜያዊ ትምራሕ 
ዘላ። ሃገራዊት ጋንታ 
ስዑዲ ዓረብ፡ ኣብ 
ዋንጫ ዓለም 2022 
ነታ ድሒራ ዋንጫ 
ዘልዓለት ብሜሲ 
እትቕለስ ኣርጀንቲና 
ኣብ ፋልማይ ጸወታኣ 
ብምስዓራ ታሪኽ ሰሪሓ 
ምንባራ ይፍለጥ።

ሓጸርቲ ዜናታትሓጸርቲ ዜናታት
* ጀርመናዊ ገዲም ተጻዋታይ ባየር ሙኒክ  - ሙለር፡ ካብ ክሪስቲያኖ ሮናልዶን ሊዮኔል 

መሲን ናይ ኩሉ ሳዕ ዝበለጸ ተጻዋታይ መን እዩ? ንዝብል ኣካታዒ ሕቶ ክምልስን መብርሂ 
ክህበሉን ኣብ ዝተሓተተሉ፡ ንመሲ መሪጹ። 
  “ንዓይ ናይ ኩሉ ሳዕ ብሉጽ ተጻዋታይ መሲ እዩ። ምኽንያቱ፡ ብናቱ ብሉጽነት፡ ሰባት ናብ 

ስታድዩም ከምዝውሕዙ ገይሩ እዩ። ብዘይካ’ዚ፡ ኣብ ምምዝጋብ ሸቶ፡ ክብረ ወሰናት ምሓዝን 
ዋናጩ ምዕታርን ውጽኢታዊ እዩ። ብመንጽሩ ክሪስቲያኖ፡ ሓያል ተወዳዳራይ እዩ። ብሓፈሻ 
ግና መሲ፡ ዝያዳ ረቂቕን ብሉጽን እዩ።” ኢሉ ሙለር።
  ኣብ ኵዕሶ እግሪ፡ ብተኸታታሊ ንልዕሊ 15 ዓመታት እጹብ ድንቂ ብቕዓቶም ዘርኣዩ 

ሮናልዶን መሲን፡ ኣብ መንጎኦም 12 ሽልማት ባሎን ድ ኦ̀ር ዝርከቦ እልቢ ዘይብሉ ናይ ውልቂ፡ 
ናይ ክለባትን ኣህጉራዊን ክብሪታት ተማቒሎሞ እዮም። በቲ ወርትግ ዘይርሳዕ ጉዕዞኦም ድማ፡ 
ናይ ኩሉ ግዜ ዝበለጸ ተጻዋታይ መን እዩ? ኣብ ዝብል ብማዕከናት ዜና ኣብ ዝለዓል ክትዕ፡ 
ኩሉ ግዜ ስሞም ምስ ተላዕለ እዩ። ዝተፈላለዩ ወገናት ከኣ፡ ነናቶም ርእይቶ እናሃቡ ምርጫኦም 
ይነግሩ እዮም።
* ማን ዩናይትድ፡ ዳግማይ ኣባላ ኮይኑ ንዘሎ ጆኒ ኢቫንስ ናይ ሓደ ዓመት ውዕል ከተፈርሞ 

ተቓሪባ ምህላዋ ተሓቢሩ።
  ኢቫንስ፡ ዝሓለፈ ዓመት ጋንታኡ ሌስተር ሲቲ ናብ ታሕተዋይ ሊግ ብምውራዳ፡ ብናጻ 

ናብ ናይ ቅድም ክለቡ ዩናይትድ እዩ ተመሊሱ። ዓላሚ ናይ’ዛ ጋንታ ኤሪን ተን ሃግ፡ ቅድሚ 
ምጅማር ፕሪመር ሊግ ኣብ ዘካየድዎ ምሕዝነታዊ ጸወታታት በዚ ተኸላኻሊ ብምምሳጡ ድማ                                                                                                                                               
   እዩ፡ ዩናይትድ፡ ክሳብ ዝመጽእ ክረምቲ ማልያኣ ክለስብ ከተፍቅደሉ ተቓሪባ ዘላ።

መደብ ጸወታመደብ ጸወታ
ሎሚ 

ፕሪመር ሊግ 
ቸልሲ - ሉቶን ታውን 10፡00 ምሸት

ላ̀ ሊጋ
ሰልታ ቪጎ - ሪያል ማድሪድ 10፡30 

ምሸት

ዜና ወጻኢዜና ወጻኢዜና ወጻኢዜና ወጻኢ
ሸዊት ተኽለሸዊት ተኽለ

ጸርገ-ሕዋስ ማይ ጃፓን ናብ ውቅያኖስ ክጐሓፍ ጀሚሩጃፓን፡ ካብ ኩባንያ መመንጨዊ 
ኑክለስያዊ ሓይሊ ‘ፉኪሺማ’ ጸርጊ ዘለዎ 
(ዝተበከለ) ብኣገላልጻኣ ግን ጐዳኢ ዘይኰነ 
ማይ፡ ናብ ውቅያኖስ ክትጒሕፍ ከም 
ዝጀመረት ኣፍሊጣ።
ኣብ ኑክሌሳዊ ትካል ፉኩሺማ፡ ድሕሪ’ቲ 

ኣብ 2011 ዘጋጠመ ሱናሚ ዝተበከለ 
ልዕሊ ሓደ ሚልዮን ሜትሪክ ቶን ማይ፡ 
ኣብዚ እዋን’ዚ ኣብ ኣማኢት ኣጋንእ 
ተዓቂቡ ከምዘሎ ዝሕብሩ ጸብጻባት፡ 
ጃፓን ነቲ ማይ በብቝሩብ ናብ ሰላማዊ 
ውቅያኖስ ትኽዕዎ ከምዘላ፡ በዚ ድማ 
ምሉእ መስርሕ ምጒሓፍ እቲ ማይ ክሳብ 
40 ዓመት ክወስድ ከምዝኽእል ይእምቱ።
ነቲ ውጥን ዝደገፈ ኣህጉራዊ ትካል 

ኣቶሚካዊ ጸዓት፡ ንመስርሕ ምጒሓፍ እቲ 
ጸርጊ ዘለዎ ማይ ዝቆጻጸሩ ኣባላቱ ኣብቲ 
ቦታ ከምዘለዉን፡ ሓደገኛነቱ ክሳብ ክንደይ 
ምዃኑ ንምንጻር ቅምሶታት ማይን ዓሳን  

ክውሰዱ ምዃኖምን ኣፍሊጡ።
ጃፓን ብወገና፡ ብዘይካ እቲ ካብ ማይ 

ንምእላይ ኣጸጋሚ ዝኾነ ‘ትሪቲየም’ 
ዝተባህለ ባእታ፡ ኩሎም ጸርጋውያን 
ባእታታት ከምዘጻረየቶ እያ እትሕብር ዘላ።
ክሳብ መጋቢት 2024 ኣብ ዘሎ እዋን 

ኣብ ኣርባዕተ እብረ ገለ ክፋል ናይ’ቲ ማይ 
ክጒሕፍ ምዃኑ ዝገለጸ እቲ ኩባንያ፡ ኣብ 
ነፍሲ-ወከፍ ምግሓፍ - 7,800 ሜትሮ 
ኩቦ ማይ ምስ ማያት ሰላማዊ ውቅያኖስ 
ክሕወስ ምዃኑ ሓቢሩ።
እቲ ድሮ ተጀሚሩ ዘሎ ቀዳማይ እብረ 

መስርሕ ምጒሓፍ፡ ኣስታት 17 መዓልታት 
ክወስድ ትጽቢት ይግበር።
ኣብ ሓደ ሊትሮ ናይ’ቲ ዝበሃል ዘሎ ማይ 

ኣስታት 190 ቤከረል (መለክዒ ጸርግኣዊ 
ባእታታት) ትሪትየም ከምዝርከብ እትጠቅስ 

ጃፓን፡ እቲ ኣሃዝ ኣብ ሓደ ሊትሮ ዝስተ 
ማይ 10 ሽሕ ቤከረል ካብ ዝብል ገደብ 
ውድብ ጥዕና ዓለም ኣዝዩ ዝተሓተ ምዃኑን፡ 
ኣብ ጥዕና ሰባት ኣስጋኢ ከምዘይከውንን 
እያ እትምጒት።

ሰሜን ኮርያ ዘካየደቶ ፈተነ ምውንጫፍ ሳተላይት ፈሺሉ
ሰሜን ኮርያ፡ ዝሓለፈ ሓሙስ ዘካየደቶ 

ፈተነ ምውንጫፍ ናይ ስለያ ሳተላይት 
ከምዝፈሸለ ኣገልግሎት ዜና እታ ሃገር 
ሓቢሩ። እታ ሃገር ኣቐዲማ ዘካየደቶ 
ተመሳሳሊ ፈተነ’ውን ከምዘይተዓወተ 
ይዝከር።
ብመሰረት ሓበሬታ ኣገልግሎት ዜና 

ከይ.ሲ.ኤን.ኤ፡ ቀዳማይን ካልኣይን 
መድረኽ በረራታት ሮኬት ብግቡእ እኳ 
እንተተሰላሰለ፡ ኣብ ሳልሳይ መድረኽ 

ብዘጋጠመ ጌጋ ግን እቲ ፈተነ 
ኣይተዓወተን።
በዚ ድማ፡ ሰሜን ኮርያ ኣብ ልዕሊ’ቲ 
ዝፈሸለ ፈተነ ግቡእ መርመራ 
ከምእትገብርን፡ ኣብ ወርሒ ጥቅምቲ 
ድማ ሳልሳይ ፈተነ ከተካይድ ምዃናን 
እያ ትገልጽ ዘላ። 
ገለ ስብርባር ናይታ ዝፈሸለት ሮኬት 
ኣብ ሰላማዊ ውቅያኖስ ኣብ ገማግም 
ፊሊፒንስ ከምዝወደቐ መንግስቲ 

ጃፓን ገሊጹ።
መራሒ ሰሜን ኮርያ ኪም ዮንግ 

ኡን፡ ንወተሃደራዊ ሓይሊ እታ 
ሃገር ንምጉልባትን ምዕቡል ኣጽዋር 
ንምዕጣቕን ቀዳምነት ካብ ዝህቦ መደባት 
ሓደ፡ ናይ ስለያ ሳተላይት ምምዕባል 
ምዃኑ እዮም ጸብጻባት ዘመልክቱ።
ኣብ ወርሒ ግንቦት ዝተኻየደ ናይ 

መጀመርታ ፈተነ ከምዝፈሸለ ኣብ 
እዋኑ ዝሓበሩ ሰበ-ስልጣን ሰሜን ኮርያ፡ 
እቲ ፕሮጀክት ክሳብ ዝዕወት ተደጋጋሚ 
ፈተነ ከምዘካይዱ ቃል ምእታዎም 
ይግለጽ።
እዚ ከምዚ’ሉ እንከሎ፡ ጃፓን፡ ኣመሪካን 

ደቡብ ኮርያን ነቲ ሰሜን ኮርያ ዘካየደቶ 
ፈተነ፡ ብትሪ ከምዝቃወማኦ ኣብ ዝሃብኦ 
መግለጺ ሓቢረን።
ሚኒስተራት ጉዳያት ወጻኢ ሰለስቲአን 

ሃገራት ኣብ ዘካየድዎ ናይ ተሌፎን 
ርክብ፡ ከም መልሰ-ግብሪ ናይ’ቲ ፈተነ 
ኣብ ልዕሊ ሰሜን ኮርያ እገዳ ክመሓላለፍ 
ከምእተሰማምዑ ተገሊጹ።

ነፈርቲ ኲናት ሩስያ ኣብ ሶርያ 
ስርሒት ኣካዪደን

ነፈርቲ ኲናት ሩስያ ኣብ ሰሜናዊ ምዕራብ 
ሶርያ ብዘካየደኦ ደብዳብ፡ ብውሕዱ 26 
ሽበራውያን ዕጡቓት ከምእተቐትሉ፡ 
ሚኒስትሪ ምክልኻል ሩስያ ኣፍሊጡ።
በቲ ኣብ ኣውራጃ ኢድሊብ ዝተፈጸመ 

ደብዳብ፡ ብርክት ዝበሉ ካልኦት 
ከምዝቘሰሉን ኣብ ልዕሊ ሽበራውያን 
ዕጡቓት ከቢድ ንዋታዊ ዕንወት 
ከምዝወረደን፡ እቲ ሚኒስትሪ ወሲኹ 
ሓቢሩ።
በዚ ሓዲሽ ደብዳብ፡ ገለ ካብ ላዕለዎት 

ኣዘዝቲ ናይ’ቶም ሽበራውያን ዕጡቓት 
ከምእተቐትሉ’ውን ሩስያ ኣቃሊሓ።
ነፈርቲ ኲናት ሩስያን ሶርያን፡ ኣብ 

ዝሓለፈ ወርሒ ሰነ ብዘካየደኦ ተመሳሳሊ 
ስርሒት’ውን፡ ዓሰርተታት ሽበራውያን 

ዕጡቓት ከምእተቐትሉ ይዝከር።
ሩስያ፡ ካብ 2015 ብፍቓድ መንግስቲ 

ሶርያ ኣብ’ታ ሃገር ወተሃደራዊ 
ምትእትታው ተካይድ ከምዘላ ይፍለጥ። 
ሃገራት ምዕራብ ብሓፈሻ፡ ኣመሪካ ድማ 

ብፍላይ ካብ 2011 ኣብ ሶርያ ብእተካይዶ 
ዘላ ዘይሕጋዊ ወተሃደራዊ ምትእትታው፡ 
ኪኖ ሰባዊ ክሳራታቱ፡ ንምጭጫሕ 
ሽበራውያን ምቹእ ባይታ ከምዝፈጠረ፡ ናይ 
ቀረባ ተዓዘብቲ ይጠቕሱ።
ኣመሪካ ብስም ስርሒት ኣንጻር 

ሽበራውያን ዕጡቓት፡ ብኢደ ዋኒና ናብ 
ሶርያ ብምእታው ነቲ ብጸጋታት ነዳዲ 
ሃብታም ዝኾነ ሰሜናዊ ክፋል ሶርያ 
ክሳብ ሕጂ ተቘጻጺራቶ ከምዘላ ጸብጻባት 
ይገልጹ።

ኣብ 2022፡ 70 ሚልዮን ህዝቢ ኤስያ ኣብ ድኽነት ተሸሚሙ
ኣብ ኤስያ፡ ዝሓለፈ ዓመት ጥራይ 

ብሰንኪ ለበዳ ኮሮና ቫይረስን ንሱ 
ዘኸተሎ ወሰኽ ዋጋ መነባብሮን፡ ኣስታት 
70 ሚልዮን ዝግመት ህዝቢ እታ ኣህጉር 
ኣብ ክቱር ድኽነት ከምእተሸመመ ኣብ 
ፊሊፒንስ ዝመደበሩ ባንክ ልምዓት 
ኤስያ (አይ.ዲ.ቢ) ኣብ ዘውጸኦ ጸብጻብ 

ኣፍሊጡ።
በዚ ድማ፡ ኣብ 2022 ኣብ ምምዕባል 

ኣብ ዝርከባ ሃገራት ኤስያ ብጠቕላላ 
ልዕሊ 155 ሚልዮን ህዝቢ ከቢድ 
ቁጠባዊ ቅልውላው ከምዘጋጠሞ እቲ 
ባንክ ወሲኹ ሓቢሩ።
እቲ ባንክ፡ ኣብ 2021 ኣብ ዘውጸኦ 

ትንበያ፡ ኣብቲ ዞባ ተወሳኺ 80 ሚልዮን 
ዝግመት ህዝቢ ቁጠባዊ ቅልውላው 
ከጋጥሞ ከምዝኽእል ኣሚቱ ምንባሩ 
ይጥቀስ።
ባንክ ዓለም፡ ክቱር ድኽነት ኣብ 

መዓልቲ ብትሕቲ 2.15 ዶላር ምንባር 
ምዃኑ እዩ ዝሕብር። 
ኣብቲ ዞባ ኣብ ምቅላስ ድኽነት ቀጻሊ 

ጻዕሪታት ይካየድ ከምዘሎ ዝገልጹ 
ጸብጻባት፡ ብገምጋም 30 ሚእታዊት 
ማለት ኣስታት 1.26 ቢልዮን ካብ 
ህዝቢ’ቲ ዞባ ክሳብ 2030 ደረጃ 
መነባብሮኦም ክብ ከምዝብልን፡ ኣብ 
መዓልቲ ካብ 3.65 ዶላር ክሳብ 6.85 
ዶላር ወጻኢታት ብምግባር ክነብሩ 
ትጽቢት ከምዝግበርን የረድኡ።
እቲ ባንክ ወሲኹ፡ ኣብ ምምዕባል ዝርከባ 

ሃገራት እቲ ዞባ፡ ማሕበራዊ ድሕነት 
ከሐይላ፡ ፊናንሲያዊ ኣገልግሎታት 
ከመሓዪሻ፡ ኣብ ትሕተ-ቅርጺ ወፍሪ 
ክገብራን ምህዞታት ቴክኖሎጂ ከዕብያን 
ሓሳብ ኣቕሪቡ።

ኣልጀርያ፡ ንጠለባት ፈረንሳ 
ከምዝነጸገት ኣፍሊጣ

ኣልጀርያ፡ ኣብ ኒጀር ተፈጢሩ ዘሎ 
ፖለቲካዊ ቅልውላው ብወተሃደራዊ 
ስርሒት ንምፍታሕ ክሊ ኣየራ ክፉት 
ክትገብሮ ብፈረንሳ ንዝቐረበላ ሕቶ 
ከምዝነጸገቶ ኣፍሊጣ።
ኣልጀርያ ንጠለባት ፈረንሳ ዝነጸገት፡ 

ኣብ ኒጀር ንዝፍጸም ዝኾነ ይኹን 
ግዳማዊ ወተሃደራዊ ምትእትታው 
ብምቅዋምን ፖለቲካዊ ቅልውላው 
ኒጀር ብዲፕሎማስያዊ መንገዲ ክፍታሕ 
ብምጥላብን እያ።
ኣልጀርያ ነቲ ኣብ ልዕሊ ኒጀር 

ክካየድ ዝተወጠነ ወተሃደራዊ ስርሒት 

ኣመልኪታ ዝርዝራዊ ሓበሬታ 
ኣይሃበትን ዘላ።
እዚ ከምዚ’ሉ እንከሎ፡ ፈረንሳ ኣብ 

ልዕሊ ኒጀር ወተሃደራዊ ስጒምቲ 
ንምውሳድ ንክሊ ኣየር ኣልጀርያ 
ክትጥቀመሉ ከምዘይሓተተት ብምግላጽ 
ነቲ ብኣልጀርያ ዝተዋህበ መግለጺ 
ነጺጋቶ። 
ኣብ ኒጀር ድሕሪ ዝተፈጸመ ዕልዋ 

መንግስቲ፡ ኣብ ጎደናታት ርእሰ-ከተማ 
እታ ሃገር - ኒያመይ ኣንጻር ፈረንሳ 
ዝቐንዐ ተቓውሞታት ብቐጻሊ ይካየድ 
ምህላዉ ይግለጽ።

